
Мэкъумэш  IэнатIэ

Ди къуэш республикэхэм

Интернетым и Iэмалхэри 
къэдгъэсэбэпу

Мы махуэхэм республикэм щыIащ 
 УФ-м и Президентым и деж граждан 
жылагъуэм зыщегъэужьынымрэ цIыху-
хэм я хуитыныгъэхэмкIэ щылажьэ сове-
тым хэт, Лышх узыфэхэр зыпкърыт сы-
маджэхэм дэIэпыкъуэгъу яхуэхъу 
«Здрав ст вуй» урысейпсо жылагъуэ 
зэгу хьэныгъэм и унафэщI Борововэ 
Иринэрэ а IуэхущIапIэм КИФЩI-м щиIэ 
жылагъуэ къудамэхэм я пашэ, «Светля-
чок» фIэщыгъэр зиIэ онкоблогер цIэ-
рыIуэ Келехсаевэ Оксанэрэ.

ЛЫШХ узыфэ зыпкърыт сымаджэхэм я 
ассоциацэр 2016 гъэм къэунэхуащ. Абы 
хэтщ а узыфэ шынагъуэр зиIэ цIыхухэр. 
Ахэр зэгурыIуэри зэгухьэныгъэр къызэра-
гъэпэщащ езыхэм хуэдэ сымаджэхэм зэ-
рахузэфIэкIкIэ ядэIэпыкъун папщIэ. Къа-
пщтэмэ, ассоциацэр сэбэп мэхъу узыфэр 
зыхуэдэм теухуа хъыбархэр, абы зэреIэзэ-
ну щIыкIэр, узыншагъэр зэрызэфIэбгъэу-
вэжынур къэпщIэнымкIэ, а унэтIыны-
гъэмкIэ щыIэ фондхэр, дохутырхэр къэп-
цIыху нымкIэ, щIэуэ къыхыхьэ Iэмалы щIэ-
хэм ущыгъуэзэнымкIэ. Къэралым и 
щIы пIэ псоми щыIэ сымаджэхэмрэ доху-

Къэбэрдей-Балъкъэр 
Рес публикэм адыгэбзэкlэ 
къыщыдэкl газет закъуэм - 
«Адыгэ псалъэм» - нобэ иlэ 
мыхьэнэр къыпхуэ мылъы-
тэн хуэдизу инщ! Иджырей 
технологиехэр тепщэ щы-
хъуа, урысыбзэрэ инджы-
лызыбзэкlэ хъыбар куэд 
къыщытlэрыхьэ, дуней 
псом щекIуэкIыр ди Iэгу 
илъ телефоным къыщид-
джыкI зэманым адыгэ ли-
те ратурэбзэ къабзэ а «бэ-
джыхъым» щызыгъэпса-
лъэр «Адыгэ псалъэ» 
 газетым и электрон  къы дэ- 
 кIыгъуэм и закъуэщ. 

«APKBR.RU» электрон га-
зетыр 2018 гъэм щэкIуэ-
гъуэм и 28-м япэу интерне-
тым къихьауэ щытащ. Абы 
лъандэрэ тхьэмахуэм тIэу 
къыдэкIыу щытащ, иджы зэ-
маным декIуу махуэ къэс 
мэлажьэ, хъыбархэр, 
 къэ хъу къащIэхэр, тхыгъэхэр 
махуэм зэкIэлъхьэужьу 
 къралъхьэу. Адыгэбзэр екIуу 
зыгъэшэрыуэ ди журналист-
хэм я IэдакъэщIэкI тхыгъэ 
куп щIафIэ, гъэщIэгъуэн 
куэд  фыщрихьэлIэнущ абы, 
махуэм республикэм ще-
кIуэкI Iуэхугъуэхэм ятеухуа 
репортажхэмрэ сурэт да-
хэхэмкIэ а щекIуэкI зэман 
дыдэм ирихьэлIэу къы-
щывдэгуэшэнущ, щапхъэ 
зытехыпхъэ щIалэгъуалэм, 
гъуазэ тхуэхъу ди нэхъы-
жьыфIхэм, пщIэ зыхуэтщI 
ди IэщIагъэлIхэм, нэгъуэщI-
хэми ятеухуа очеркхэм, ин-
тервьюхэм, зарисовкэхэм 
фыкъыщеджэфынущ. 

Экономикэм зыщеужь

АДЫГЕЙ. Республикэ Правительствэм иригъэкIуэкIа 
къэпщытэныгъэм ипкъ иткIэ, 2021 гъэм и кIэм щIына-
лъэм и экономикэм и зыужьыныгъэр проценти 4-кIэ 
хэ хъуэ ну, ВРП-р сом меларди 149,5-рэ хъуну къалъытэ. 
Абыхэм щыхьэт тохъуэ иджыпсту хэгъэгум ику иту щат 
улахуэр сом мин 34,2-рэ зэрыхъуар. 

Зы цIыхум хуэзэ хэхъуэр республикэм процент 11,6-кIэ 
щыхэхъуащ, ар иджы сом мин 29,4-рэ мэхъу. Лэжьа-
пIэншэхэм я бжыгъэр проценти 8,3-кIэ къехащ. Ухуэны-
гъэ IэнатIэми ехъулIэныгъэфIхэр иIэщ, абы щекIуэкI лэ-
жьыгъэр проценти 120,1-кIэ нэхъыбэ хъуащ, псэупIэ у нэу 
метр зэбгъузэнатIэ мин 204-рэ ятащ, ар нэгъабэ и 
щIышылэ - мэкъуауэгъуэ мазэхэм елъытауэ тIукIэ нэ-
хъыбэщ. Мэкъумэш IэнатIэм хэхъуэр щынэхъ мащIэщ, ар 
къызыхэкIар дунейм и щытыкIэращ. Ауэ АР-м и Iэтащхьэ 
КъумпIыл Мурат жиIащ а IэнатIэм хэщIыныгъэ иIэ зэ-
рымыхъунур, мэкъумэшым елэжь хьэрычэтыщIэхэр Iэ-
малыщIэхэмкIэ къыдэхьэхын, дэIыгъын зэрыхуейр. Ап-
хуэдэуи унафэщIхэм гулъытэ хэха хуащI республикэм 
ерыскъыхэкIхэм я уасэр щыдэмыгъэуеиным. 

Сом мелуан 80 къратынущ

КЪЭРЭШЕЙ-ШЭРДЖЭС. Новгород Ищхъэрэ иджыб-
лагъэ щекIуэкIа «Дыкъэзыухъуреихь псэукIэ: къа-
лэмрэ псымрэ» форумым щагъэлъэпIащ «Къалэ 
цIыкIухэмрэ тхыдэ лъабжьэ зиIэ къуажэхэмрэ» уры-
сейпсо зэхьэзэхуэм щытекIуахэр. Зэпеуэр 2016 гъэ 
 лъандэрэ ирагъэкIуэкI, УФ-м и Президент Путин Вла-
димир унафэ зэрищIам тету. 

Мы гъэм зэхьэзэхуэм щытекIуахэм ящыщщ Къэрэшей-
Шэрджэсым и Карачаевск къалэм и цIыху зекIуа пIэ хэр 
къэгъэщIэрэщIэным теухуауэ иригъэхьа проектыр. Ар 
ягъэхьэзыращ Карачаевск къалэ администрацэм, «Мой 
бизнес» центрым, «Ярусы» проект зыщI гупым. Къалэм и 
теплъэр ягъэдэхэным хуэгъэпса зэпеуэм щытекIуа Кара-
чаевск къыхуагъэфэщащ сом мелуан 80. Тыгъэ гуапэр 
текIуахэм форумым къащритыжащ Урысей Федерацэм 
ухуэныгъэмрэ псэупIэ-коммунальнэ IэнатIэмкIэ и мини-
стр Файзуллин Ирек. Мы зэпеуэм иджы япэу текIуэныгъэ 
къыщихьауэ аращ КъШР-м щыщ къалэм. 

Псэуным текIуадэм хохъуэ

АБХЪАЗ. ЦIыхур псэун папщIэ нэхъ мащIэ дыдэу 
зыхуей  ахъшэр 2021 гъэм шыщхьэуIум и 1-м сом 
 8025,3-рэ щыхъуащ Абхъаз Республикэм. 

СтатистикэмкIэ къэрал комитетым къызэрибжамкIэ, а 
бжыгъэм хохьэ ерыскъыпхъэхэм - сом 5489,3-рэ; 
хьэпшыпхэм - сом 1573-рэ; пщIэ зыщIат Iуэхутхьэбзэхэм, 
налогхэм - сом 963-рэ техуэ ахъшэр. 

ЦIыхур псэун папщIэ нэхъ мащIэ дыдэу зыхуей ахъшэ 
бжыгъэр нэгъабэ и иджы хуэдэ зэманым еплъытмэ, про-
цент 13,3-кIэ нэхъыбэ хъуащ. 

2021 гъэм мэкъуауэгъуэм и 1-м зы цIыхур мазэм 
ирипсэуным хуагъазэу щытар сом 7640,8-рэщ. 

НЭЩIЭПЫДЖЭ Замирэ. 

КъБР-м мэкъумэш хозяйствэмкIэ и министр Сы-
жажэ Хьэсэн хэтащ УФ-м мэкъумэш хозяйствэмкIэ и 
министрым и япэ къуэдзэ  Хьэту Джамбулэт иригъэ-
кIуэкIа видеоконференцым. Ар теухуауэ щытащ жэм 
лъэпкъыфIхэр гъэхъуным и Iуэху зыIутым, Iэщ 
лъэпкъхэр егъэфIэкIуэным.

ЗЭIУЩIЭМ щытепсэлъыхьащ техникэ, апхуэдэуи тех-
нологие я лъэныкъуэкIэ зыужьыныгъэ зэрагъуэтам я 
фIыгъэкIэ, гъэшхэкIыу къыщIагъэкIым и куэдагъым 
хагъэхъуэнуи IэмалыфIхэр зэрыщыIэм.

Иужьрей илъэсипщIым ди къэралым къыщызэра-
гъэпэщыжащ Iэщ лъэпкъыфI щагъэхъу мэхъумэш 
IуэхущIапIэу минитI, Iэщ мин 792-м нэблагъэ зыщIэхуэ-
ну Iуэхэр яухуащ. IэнатIэм гулъытэ зэригъуэтам и фIы-
гъэкIэ, гъэшу къашым процент 25,6-кIэ хэхъуащ.

УФ-м Къэрал статистикэмкIэ и къулыкъу щIапIэу Кав-
каз Ищхъэрэм щиIэ  къудамэм къызэритамкIэ,  2021 
гъэм мэкъуауэгъуэм и 1-м ирихьэлIэу Къэбэрдей-Ба-
лъкъэрым мэкъумэш IуэхущIапIэхэм щагъэхъу Iэщыш-
хуэхэм я бжыгъэр мин 272-м щынэблэгъащ, абы щыщу 
мин 136,2-р жэмщ.

ШэхэкI продукцэу къыщIагъэкIащ тонн 13-м щIигъу, 
про центкIэ къапщтэмэ, илъэс кIуам и япэ илъэс ны-
къуэм  елъытауэ процент 124-рэ мэхъу. Кхъуеймрэ 
 кхъуейлъалъэмрэ процент 12,8-рэ е тонн 1,5-кIэ хэ-
хъуащ. 

КъБР-м и мэкъумэш хозяйствэхэм гъэм и мазихым 
къриубыдэу зы жэмым хуэзэу шэуэ къыщIашащ кило-
грамм 3741-рэ, ар нэгъабэ и япэ мазихым зэрыхъуу 
щытар килограмм 3136-рэт.

УЭРКЪ Жыраслъэн.

ЦIыхубэ транспортыр къыгуэхыпIэ имыIэу къалэ 
гъащIэм зэрепхам шэч хэлъкъым. Налшык къызэIуа-
ха «Ищхъэрэ» автовокзалыщIэм Къэбэрдей-Балъ-
къэрым щып сэухэм псалъэмакъ зэхуэмыдэхэр ира-
щIэкIащ. Иджы ри абы теухуа упщIэхэр зиIэри ма-
щIэкъым.

ПСАЛЪЭМ папщIэ, къалэдэсхэм яфIэгъэщIэгъуэнщ 
ПащIэм и уэрамым тета автовокзал №2-м и унэр, абы 
къедза щIыпIэр дяпэкIэ къызэрагъэсэбэпынур. Абы 
жэуап иратащ Налшык и унафэщIхэм - абдеж зыри ща-
ухуэнукъым. Вокзалым и унэр ирахынущ, а щIыпIэм 
жыгхэр, щхъуантIагъэхэр щагъэкIынущ. Машинэ 
зэблэкIыпIэхэри нэхъ тынш ящIынущ. А щIыпIэм ира-
гъэгъуэтыну зэхъуэкIыныгъэм ехьэлIа проект, докумен-
тацэхэр ягъэхьэзыр.

Къыхэгъэщыпхъэщ, зи гугъу тщIы автовокзалым 
транспорт 500-м нэблагъэ щылажьэу, икIи абы 
къыхэкIыу ар къалэ уэрамхэм машинэхэр щызэтрихьэу 
зэрыщытар. Вокзалыр абдеж зэрыIуахым и фIыгъэкIэ 
автомашинэхэр гъуэгум нэхъ мащIэ зэрыщыхъунум 
нэмыщI, дызэрыбауэ хьэуари куэдкIэ нэхъ къабзэнущ.

Апхуэдиз транспорт зэкIуалIэ щIыпIэр хуит къэ-
щIыным ехьэлIа унафэр къащтэныр къыхэкIащ вокза-
лыр жьы зэрыхъуам, иджырей пщалъэхэм зэримыза-
гъэм, шынагъуэншэуи зэрыщымытым. Ар хабзэхъумэ 
органхэм ирагъэкIуэкIа къэпщытэныгъэхэми куэдрэ 
къагъэнэIуащ.

«Ищхъэрэ» автовокзалым техьэну цIыхухэр нэхъ тын-
шу абы нэсын папщIэ, къалэ маршруту 8-м я зе-
кIуапIэхэр яхъуэжащ. А маршрутхэм зэпащIэ Налшык 
къалэм и щIыпIэхэм я нэхъыбэр. Къалэ кIуэцI транс-
портым и лэжьэкIэм адэкIи зихъуэжынкIи хъунущ, 
цIыхухэр абыхэм иризекIуэныр нэхъ тынш ящыщIыным 
тещIыхьауэ. 

ФокIадэ мазэм щыщIэдзауэ, «Тройка» картэр къалэ 
транспортхэм лажьэу щаублэнущ. Ар сыт хуэдэ жыла-
гъуэ транспорт лIэужьыгъуэми къыщыбгъэсэбэп хъуну 
зэтраухуэну я мурадщ. Абы фIыуэ хэлъынущ, и уасэр 
зэ ептмэ, уздэкIуэнум унэсын папщIэ, нэгъуэщI транс-
порт уитIысхьэн хуей хъуми, пщIэ щIумыту узекIуэну Iэ-
мал зэрагъуэтынур. ИджыпстукIэ «Тройка» картэр 
къы щыбгъэсэбэп хъуну терминалхэр гъэувыным 
ехьэлIа лIэжьыгъэхэр ирагъэкIуэкI.

ХъыбарыфIщ, «Ищхъэрэ» автовокзалым къытекIыу 
КъБКъУ-м, КъБКъАУ-м екIуалIэу ящIыну автобус зе-
кIуапIэщIэм студентхэр пщIэншэу еджапIэхэм зэрашэ-
нур.

НЭФIЭДЗ Мухьэмэд.

тырхэмрэ зэпызыщIэ IуэхущIапIэу къэп-
лъытэ хъунущ ар. Абы и къудамэхэр Уры-
сей Федерацэм и щIыналъэ 58-м щыIэщ. 
Ассоциацэм и унафэщIхэр Къэбэрдей-
Балъкъэрым къэкIуащ щIыпIэм и доху-
тырхэр, лышх узыфэр зыпкърыт сыма-
джэхэр, жылагъуэ зэгухьэныгъэхэр я 
IуэхущIафэм щагъэгъуэзэн папщIэ.

КъБР-м узыншагъэр хъумэнымкIэ и ми-
нистр Къалэбатэ Рустамрэ хьэщIэхэмрэ 
щы зэIущIам тепсэлъыхьащ зэгухьэны-
гъэм и къудамэ щIыналъэм къыщы зэIу-
хынымкIэ Iуэхур зэрыубзыхупхъэм. 
Зэпсэлъэныгъэм кърикIуахэм япкъ иткIэ, 
министерствэмрэ ассоциацэмрэ дя пэкIэ 
зэрызэдэлэжьэнум теухуауэ зэныбжьэ-
гъугъэ зэгурыIуэныгъэ зэращIылIащ. 

Москва къикIахэр адэкIэ щыIащ Лышх 
узыфэхэм щеIэзэ республикэ диспан-
серым. Абы щекIуэкIащ IуэхущIапIэм и 
дохутырхэр, сымаджэхэр, республикэм и 
жылагъуэ зэгухьэныгъэхэм я лIыкIуэхэр 
зыхэта зэхыхьэ. ХьэщIэхэр тепсэлъыхьащ 
ассоциацэм и лэжьыгъэр зэрекIуэкIым, 
зыIэригъэхьа ехъулIэныгъэхэм, адэкIи 
Iуэхум зэрызрагъэужьынум.

ЩХЬЭЩЭМЫЩI Изэ.

Дэтхэнэ къэралми хуэдэу, ди хэкуми зэ-
ман-зэманкIэрэ щрагъэкIуэкI цIыхухэм я 
къыхэтхыкIыныгъэ. Абы и мурад нэ-
хъыщхьэр къэралым щыпсэухэм я бжы-
гъэр къащIэн къудейкъым, атIэ цIыхухэр 
зыщыщ лъэпкъри, яIурылъ бзэ ри (бзэ-
хэри), яIэ социальнэ щыты кIэри, яб-
гъэдэлъ щIэныгъэри, я хэхъуапIэ нэ-
хъыщхьэри, гъащIэм, псэуныгъэм епха 
нэ гъуэщI щхьэхуэныгъэхэри къэхута 
 мэхъу. Фигу къэдгъэкIыжынщи, ди къэ-
ра лым апхуэдэ къыхэтхыкIыныгъэ иужь-
рейуэ щыщрагъэкIуэкIар 2010 гъэм и 
 жэпуэгъуэ мазэращ. 

ЗИ ГУГЪУ тщIа мурадхэр я гъуэгугъэлъа-
гъуэу, мы илъэсым и жэпуэгъуэ мазэм Уры-
сей Федерацэм щрагъэкIуэкIынущ цIыху-
хэм я къыхэтхыкIыныгъэ. Iуэхур зэфIахыну я 
гугъат илъэс ипэкIэ, арщхьэкIэ коронави-
русым и зэранкIэ ямыгъэIэпхъуэу хъуа-
къым. 

«КъыхэтхыкIыныгъэ-2020»-р тэмэму къы-
зэгъэпэщынымрэ къызыхуэтыншэу егъэ-
кIуэ кIынымрэ къэралпсо мыхьэнэ зиIэ 
Iуэху гъуэ хэм ящыщщ. Абы епха лэжьыгъэ-
хэм ткIийуэ кIэлъоплъ ди республикэм и 
уна фэщI хэри. Аращ нэхъыщхьэу къы-
щаIэтар КъБР-м и Правительствэм мэрем 
кIуам  щызэхэта зэхуэсым. Ар иригъэ кIуэ-
кIащ  КъБР-м и Правительствэм и УнафэщI 
Мусуков Алий. Абы япэу псалъэ иритащ рес-
публикэм экономикэ зыужьыныгъэмкIэ и 
министр  Рахаев Борис. Iуэхур ди щIына-
лъэм зэрыщекIуэкIым къызэхуэсахэр щы-
гъуазэ хуищIащ абы. Рахаевым зэрыжиIам-
кIэ, щIыпIэ самоуправленэхэр мы зэманым 
йолэжь къыхэтхыкIыныгъэхэр езыгъэкIуэ-
кIынухэр щылэжьэну пэшхэр зыхуей-зы-
хуэфIхэмкIэ, связымрэ транспорткIэ къызэ-
гъэпэщыным хуэщIа зэгурыIуэныгъэхэр 
зыхуэфащэхэм ещIылIэным. Апхуэдэ лэ-
жьыгъэхэм я нэхъыбапIэр яухащ. Бахъсэн, 
Прохладнэ, Тэрч, Шэджэм, Iуащхьэмахуэ 
щIыналъэхэм, Прохладнэ къалэм къа нэ 
щымыIэу щызэфIагъэкIащ къыхэтхыкIыны-
гъэм ипэ къихуэ лэжьыгъэхэр. 

Кавказ Ищхъэрэ федеральнэ щIыналъэм 
Къэрал статистикэмкIэ и федеральнэ 
 къулыкъущIапIэм и унафэщIым и къуэдзэ 
Гъащтэ Аурикэ ищIа докладым къызэрыхэ-
щамкIэ, бжыгъэр зи лъабжьэ картографие, 
цIыхухэм я хэщIапIэхэр тэрэзу зэрыт дэф-
тэрхэр гъэхьэзырыным иджыпсту йолэжь а 
IэнатIэм и IэщIагъэлIхэр. Апхуэдэу къыхэт-

хыкIыныгъэм ухэт хъунущ Интернетым и Iэ-
малхэр къэбгъэсэбэпуи. 

- Ди щIыналъэм щекIуэкIыну мыгъэрей 
Iуэхум хэтынущ къыхэтхыкIакIуэу 1529-рэ, 
къэпщытакIуэу 252-рэ, инструктору 12. Лэ-
жьакIуэхэм ящыщ дэтхэнэми улахуэ иIэ-
нущ. КъыхэтхыкIакIуэ къэс мазэм хуэзэу 
иратынущ сом мин 18, къэпщытакIуэм - сом 
мин 20, инструкторхэм - сом мин 16,5-рэ, - 
къыхигъэщащ Гъащтэм. - КъыхэтхыкIыны-
гъэм хэтынухэр абы хурагъаджэ, хуагъэ-
хьэзыр. Ап хуэдэ егъэджэныгъэхэр зэфIэкIа 
нэужь, ахэр къэпщытэныгъэ тестхэм пхы-
кIынурэ, итIанэщ лэжьыгъэм пэрыхьэну 
хуи тыныгъэ щаIэнур. ЗэкIэ мащIэщ къыхэт-
хыкIыныгъэ лэжьыгъэм хэтыну гукъыдэж 
зиIэхэм я бжыгъэр. Псом хуэмыдэу ап хуэ-
дэхэр щымащIэщ Налшык, Нарткъалэ, Тэрч 
къалэхэм, Дзэлыкъуэ щIыналъэм. Ди гуапэ 
зэрыхъущи, Бахъсэн, Прохладнэ, Iуащхьэ-
махуэ щIы налъэхэм а лэжьыгъэхэр щызэ-
фIагъэкIащ. 

Нэхъ зэпкърыхауэ зэIущIэм щытепсэ-
лъыхьащ къыхэтхыкIыныгъэр Интернетым-
кIэ ебгъэкIуэкI зэрыхъунум. ЩIыналъэм 
щы щыIэ эпидемиологие щытыкIэр къэп-
лъытэмэ, апхуэдэ Iэмалыр куэдым къагъэ-
сэпыну къыщIэкIынщ. КъыхэтхыкIыныгъэм 
ущыхэт хъунущ МФЦ IуэхущIапIэхэм зы-
щебгъэтхкIэрэ е «Къэрал Iуэхутхьэбзэхэр» 
порталым уихьэу. 

Гулъытэ хэха зыхуащIахэм ящыщщ къы-
хэтхыкIакIуэхэр щылэжьэну пэшхэр хъума-
кIуэхэмкIэ къызэгъэпэщын зэрыхуейри. А 
Iуэхум кърашэлIэнущ Урысей гвардием и 
лэжьакIуэхэр. 

Республикэм хыхьэ щIыналъэхэм, къа-
лэхэм я унафэщIхэм псалъэ щратым, ахэр 
тепсэлъыхьащ зи пашэ щIыпIэхэр къыхэтхы-
кIыныгъэхэм зэрыхуэхьэзыр щIыкIэм. Ап-
хуэдэу ди щIыналъэм щылажьэ еджапIэ нэ-
хъыщхьэхэм я ректорхэми псалъэмакъ дра-
гъэкIуэкIащ, хуей хъумэ, студентхэри Iуэхум 
зэрыхашэнум ехьэлIауэ. 

ЗэIущIэм къыщаIэта псори къы зэ щIи-
къуэжу абы и кIэухым къыщыпсэлъащ  Му-
суковыр. Абы зэрыжиIамкIэ, къэрал мы-
хьэнэ зиIэ а Iуэхур егъэкIуэкIын хуейщ, абы 
хэт дэтхэнэми жэуаплыныгъэ лъагэ зыхи-
щIэу. КъыхэтхыкIыныгъэхэм къагъэлъагъуэ 
бжыгъэхэм куэдкIэ епхащ къэрал уна-
фэщIхэм щIыналъэм и социально-эконо-
микэ унэтIыныгъэм адэкIи зегъэужьыным 
хуащIыну гулъытэр зыхуэдэнур. 

ЖЫЛАСЭ Маритэ. 

Iэщ  лъэпкъхэр 
ирагъэфIакIуэ

Автовокзалыжьым 
и пIэкIэ - сквер

КъыхэтхыкIыныгъэ-2020

Узыншагъэ

Сымаджэхэм я щытыкIэр 
нэхъ тынш щащIу

Налшык зыхуей щыхуа-
гъэзащ псы къагъэсэбэ-
пар къалэм зэрыдаш 
бжьа мийхэр зыхуэкIуэж 
псы илъэдапIэхэр.

АБЫХЭМ ящыщ куэдыр 
жьы хъуат, къэбгъэ сэ-
бэпынкIэ Iэмал имыIэу. 
Гъуэ гукум итхэр, асфа-
льтым и гъусэу зэретIысэ-
хам къыхэкIыу, автомаши-
нэхэм къыпакIухьын хуей 
хъурт. Псом нэхърэ нэхъ 
шынагъуэр щIыпIэ зэ-
гъуэкI хэм щхьэр зытемы-
лъыж люкхэм уазэрыщри-
хьэлIэрт, цIыхухэр абы 
куэд щIауэ ирипIейтейрт. 

Налшык къалэм и гъуэ-
гу хэм иджыблагъэ щIэ-
жыпс илъэдапIэу 428-рэ 
щы зэ  рагъэпэщыжащ. 
Ахэр  хуо зэ Щоджэн-
цIыкIум, Пушкиным, Заха-
ровым, КIыщокъуэм, Нэ-
гумэм, Пироговым, Бехте-
ревым, Инес сэ Арманд, 
Къалмыкъым, Къэрэ ше йм  
я цIэхэр зе зыхьэ уэрам-
хэм.

Абы иджырей мардэхэм 
тету хуащIа щхьэтепIэ-
щIэхэр гъуэгум телъ асфа-
льтым къытещыркъым, 
транспортыр хуиту щы-
зекIуэнущ. Апхуэдэ лэ-
жьыгъэхэр къыщрахьэлIэ-
нущ республикэм и адрей 
къалэхэми щIыналъэхэ-
ми.

ШЭРЭДЖ Дисэ.

Зи чэзу Iуэхухэр 
зэфIагъэкI

Нэхъыщхьэращи, бзэр, ха-
бзэр, тхыдэр, щэнхабзэр 
ихъумэрэ, абы и зы lыхьэ ма-
хуэ къэс фи пащхьэ къри-
лъхьэу къывдэгъуэгурыкIуэ-
нущ ap.kbr электрон хэщIа-
пIэмкIэ къыщIэвгъэщыну 
интернет IэнатIэр. 

ТхылъымпIэкIэ тедза 
«Ады гэ псалъэр» къы-
Iэрыхьэну Iэмал зимыIэхэм 
я дежкIэ уасэншэщ зи гугъу 
тщIы электрон къыдэкIы-
гъуэр. Адыгэм къыщlэна 
хъу гъуэфlыгъуэхэр ихъу мэ-
рэ адыгэбзэр игъэбзэрабзэу 
махуэ къэс ар къыбде кIуэ-

кIыну куэд и уасэщ - пIурылъ 
анэдэлъхубзэри иригъэ-
фIэкIуэнущ, республикэ, 
лъэпкъ, дунейпсо хъыбархэ-
ми адыгэбзэкIэ дэни укъы-
щеджэфынущ - унэм ущIэс-
ми, гъуэгу утетми, лэжьапIэ 
ущыIэми. 

Ди электрон газетыр къы-
щIэгъэщыным гугъу хэлъ-
къым. Телефоным тет «Ян-
декс» къэлъыхъуапIэм зэ 
къы щызэIупхрэ а нэкIуб-
гъуэм деж требгъатхэмэ, зэ 
текъузэгъуэм къыщIэщы-
нущ. Ар хэкIыпIэфIщ, сыхьэт 
къэс тхыгъэщIэ гуэр къыз-

ралъхьэ къыдэкIыгъуэм и 
напэкIуэцIым укъихутэным-
кIэ. 

«Зэманым декIур 
лIыфIщ», - жиIащ Къэзано-
къуэ Жэбагъы. Зэманым 
декIуу зи лъэпкъ хъу-
гъуэфIыгъуэр зыхъумэжыну 
иужь ит «Адыгэ псалъэм» 
адыгэу зыкъэзылъытэж фэ-
ри, феужьэрэкIи, щIэ джы-
кIакIуэхэр нэхъыбэу фы-
къыткъуэувэ. «APKBR.RU» 
электрон газетым дэнэ 
щыпсэу адыгэри къеджэ-
фынущ, ар тыншщ, щхьэ-
пэщ, псынщIэщ. Къищы-
нэмыщIауэ, тхьэмахуэм щэ 
къыдэкI, тхылъымпIэм тет 
«Адыгэ псалъэм» езым и 
сайт илъэс куэд щIауэ 
иIэжщ.

Газетым тет тхыгъэ псори 
къралъхьэ adyghepsale.ru 
сайтым. Ущыхуейм деж 
узыхуейр къыщыбгъуэты-
журэ укъеджэ, къэбгъэ-
сэбэп мэхъу, уфIэгъэщIэ-
гъуэн хъуамкIэ уи ныб-
жьэгъу, Iыхьлы удэгуэшэнуи 
къызэрыгуэкIщ. А псом 
 къищынэмыщIауэ, Фейс-
бук, Инстаграм социальнэ 
сетхэм напэкlуэцl хэха 
щиlэщ ди газетым - @
adygepsale. Мы аккаунтхэм 
газетым къыт радзэ тхы -    
гъэ гъэщlэ гъуэнхэм, хъыбар 
гуа пэхэм, адыгэ лъэпкъым-
рэ адыгэ lуэхумрэ ехьэлlауэ 
ятххэм кlэщlу щыгъуазэ фы-
щыхуэхъунущ, литературэ 
адыгэбзэ къабзэр интер-
нетым щы зэрагъакIуэри, 
щхьэ пэ фщыхъунущ. 

ШЫПШ  Даянэ. 

ХъыбарыфI

«APKBR.RU» («Адыгэ псалъэ»)
электрон газетыр махуэ къэс къыдокI

Къэралпсо, щIыналъэпсо мы-
хьэнэ зиIэ махуэшхуэхэм ири-
хьэлIэу я цIэ фIыкIэ къраIуэ 
лъэпкъ экономикэм, политикэм, 
щэнхабзэм, социальнэ IэнатIэм, 
нэгъуэщI унэтIыныгъэхэм я зыу-
жьыныгъэм зи зэфIэкI куэд 
езыхьэлIа цIыхухэм. Къэбэр-
дей-Балъкъэрми дапщэщи ща-
Iэт апхуэдэ лэжьакIуэ гуа-
щIафIэхэр. Егъэджэныгъэ Iэна-
тIэр къапщтэмэ, ди щIыналъэм 
къэралыгъуэ зэригъуэтрэ блэ-
кIа илъэси 100-м къриубыдэу 
абы и зыужьыныгъэм я зэфIэкI 
куэд ирахьэлIащ IэщIагъэлI 
щыпкъэкIэ узэджэ хъуну цIы-
хуищэхэм. Абыхэм къахобел-
джылыкI «ЦIыхубэ егъэджа-
кIуэ» цIэ лъагэр зыхуагъэфэща, 
ди республикэр зэрыпагэ егъэ-
джакIуэхэр. 

Къыхэдгъэщынщи, «ЦIыхубэ 
егъэджакIуэ» цIэр къалъытэ 
 педагогикэ IэнатIэ и лъэны-
къуэкIэ къэралым къыпфIи-
щыфынкIэ хъуну щIыхьыцIэ 
 нэхъ лъагэ дыдэу. Ар зыхуагъэ-
фащэри лъэпкъ егъэджэны-
гъэм и зыужьыныгъэм хэлъ-
хьэныгъэ ин хуэзыщIа, цIыху-
бэм щIэныгъэ егъэгъуэтыным 
зэфIэкIышхуэ езыхьэлIа, зи гъэ-
сэнхэм ящыщ куэд гъащIэм и 
лъэныкъуэ зэмылIэужьыгъуэ-
хэм цIэрыIуэ щыхъуа егъэджа-
кIуэ къызэрымыкIуэхэращ. Ди 
къэралым и Iэтащхьэхэм илъэс 
зэхуэмыдэхэм къыдагъэкIа уна-
фэ щхьэхуэхэм япкъ иткIэ, ди 
лъахэгъу егъэджакIуэ щып-
къэхэм къыфIащауэ щытащ 
«ЦIы хубэ егъэджакIуэ» цIэ 
л ъапIэр. Апхуэдэхэщ ди лъэп-
къыр зэрыгушхуэхэу СССР-м и 
цIыхубэ егъэджакIуэ КЪАН-
ЩЫКЪУЕЙ Риммэ Хьэмид и 
 пхъур, КъБР-м и цIыхубэ егъэ-
джакIуэ ДЫЩЭКI Марие Су хьэ-
мэдин и пхъур, УФ-м и цIыхубэ 
егъэджакIуэ МЭЛБАХЪУЭ Борис 
Къасболэт и къуэр. 

И гуи и пси етауэ

1981 гъэр и гъащIэм хэта нэхъ 
гукъинэж илъэсхэм ящыщащ 
Къанщыкъуей Риммэ и дежкIэ. 
Ди республикэм къэралыгъуэ 
зэригъуэтрэ илъэс 60 щрикъу а 
гъэм Риммэ Къэбэрдей-Балъ-
къэрым щыяпэу къыфIащауэ 
щытащ «СССР-м и цIыхубэ егъэ-
джакIуэ» цIэ лъапIэр. Бгъэдэлъ 
щIэныгъэ куур, хьэл-щэн екIур, 
и псэ хуабагъыр къытщIэхъуэ 
щIэблэм тыхь яхуэзыщIу егъэ-
джэныгъэ-гъэсэныгъэ лэжьы-
гъэ купщIафIэ къезыхьэлIа 
адыгэ  бзылъхугъэм хуэфащэ 
дыдэт апхуэдэ къэрал гулъытэ 
лъагэр. 

РИММЭ 1938 гъэм Хьэтуей 
адыгэ къуажэжьым къыщалъ-
хуащ. Лъэпкъ хабзэрэ нэмысрэ 
зэрылъ, щIэныгъэм пщIэ щиIэ 
адыгэ унагъуэщ ар къыщыхъуар. 
Риммэ и адэ Хьэмиди и анэ Аб-
чари егъэджакIуэу я гъащIэр 
 ирахьэкIащ, лэжьыгъэм ехъулIэ-
ныгъэ лъагэхэр щызыIэрагъэхьэу. 
Абчарэ Урысей Федерацэм, Къэ-
бэрдей-Балъкъэрым щIыхь зиIэ я 
егъэджакIуэт. ЩIэныгъэ куу, гъэ-
сэныгъэ екIу зыхэлъа нэхъыжь-
хэм фIагъыу, Iущагъыу ябгъэ-
дэлъа псори я бынхэм, бын пэ-
лъытэу яIа я гъэсэнхэм я хьэл-щэ-
ным зэрыхапщэным хущIэкъуащ. 
Зи адэ-анэр щапхъэ нэс зыхуэ-
хъуа Риммэ курыт школыр 
 ехъулIэныгъэкIэ къиуха нэужь, 
КъБКъУ-м хамэ къэралыбзэхэр 
щадж и факультетым 1956 гъэм 
щIэтIысхьащ икIи, зэрихабзэм 
хуэдэу, студент пашэхэм ящыщу 
щытащ. Еджэным къыдэкIуэу, 
Къанщыкъуейр жыджэру хэтащ 
университетым щекIуэкI жыла-
гъуэ Iуэхухэми. Апхуэдэу ар хэ лэ-
жьыхьащ щIыщIэхэр Къэзахъ-
станым къыщыIэтыным. Зи щIа-
лэгъуэ пщащэм и гуащIэдэкI хьэ-
лэлым къыпэкIуауэ щытащ и япэ 
къэрал дамыгъэри: Къэзахъ с та-
ным 1957, 1958 гъэхэм щыIа сту-
дент гупым я бгъэгухэм щылы -       
да «ЩIыщIэхэм зэрыщылэжьам 
 папщIэ» медалыр зыхуагъэфэ-
щахэм ящыщащ Къанщыкъуей-
ри. 

Студент илъэсхэр блэлъэту, 
зыщIэхъуэпса IэщIагъэр зригъэ-
гъуэта нэужь, апхуэдабзэу жы-
джэру, лэжьыгъэм и гур хузэIу-
хауэ егъэджакIуэ IэнатIэм пэ-
рыхьащ Риммэ. 1961 гъэм абы 
егъэджакIуэу лэжьэн щыщIи-
дзащ Нарткъалэ дэт курыт школ 
№3-м, иужькIэ курыт школ №1-м 
ирагъэблэгъащ. Зи IэщIагъэр 
фIыуэ зылъагъу егъэджакIуэм 
абы щыпищащ и лэжьыгъэ гуа-
щIафIэм, инджылызыбзэм и   
щэху псори сабийхэм къахузэIуи-
хыу, щIэблэр абы дригъэхьэхыу. 
ЕгъэджакIуэ Iэзэри и гъэсэнхэри 
дапщэщи щыпэрытт школпсо, 
 районпсо, республикэпсо мы хьэ-
нэ зиIэ олимпиадэхэм, нэгъуэщI 
зэпеуэхэм. Риммэ иригъаджэхэм 
инджылызыбзэмкIэ щIэныгъэ куу 
ябгъэдэлъым и мызакъуэу, гъэ-
сэныгъэ екIуи яхэлът. Арат нарт-

НапэкIуэцIыр  зыгъэхьэзырар
ЖЫЛАСЭ  Маритэщ

Пщэдей, фокIадэм и 1-м, ди республикэм и 
школхэм, гъэсапIэхэм гуфIэгъуэ щытыкIэм 
иту яублэнущ 2021 - 2022 гъэ еджэгъуэщIэр. 
Сабийхэм я гъэмахуэ зыгъэпсэхугъуэм къ-
риубыдэу зыхуей хуагъэзэжа, зэпэщ ящIы-
жа еджапIэхэм, сабий садхэм я бжэхэр хуиту 
къызэIуахыжынуж, нэхъапэм зэреса мар-
дэхэм  тету. ЩIэуэ къежьа уз зэрыцIалэ 
лIэужьы гъуэу «коронавирус» фIэщыгъэр 
зиIэм пэщIэувэн мурадкIэ, школ унафэщIхэ-
ми, егъэджакIуэхэми, гъэсакIуэхэми - сабий-
хэм ядэлажьэхэм ящыщ куэдым мастэхэр 
зых рагъэлъхьащ. «Роспотребнадзор»-м къи-
гъэув хабзэхэр ткIийуэ ягъэзащIэу, гъэ 
 еджэгъуэщIэм зэрыщIидзэм и нэщэнэ япэ 
уэзджынэри къеуэу, ди щIыналъэм и егъэ-
джэныгъэ-гъэсэныгъэ IуэхущIапIэхэм лэ-
жьэн щIадзэж. 

ГЪЭ еджэгъуэщIэм и пэщIэдзэ дыдэм сыт 
щыгъуи дгъэлъапIэу щыта ЩIэныгъэхэм я 
 махуэри дэнэкIи щокIуэкI нобэ, зи гугъу тщIа 
санитар-эпидемиологие хабзэхэм къагъэув 
мардэхэр зыщамыгъэгъупщэу. Къабзагъэм 
нэхъ ткIийуэ зэрыкIэлъыплъыпхъэм нэмыщI, 
унафэ хэха иIэнущ сабийхэм пэш-пэшкIэ 
 къакIухьынуми, еджакIуэхэр зы классым щIэсу 
егъэджакIуэхэр абыхэм къахуэкIуэурэ дерс -   
хэр щатынуми. 

Апхуэдэ щытыкIэм емылъытауэ жыджэру, 
гъэ еджэгъуэщIэм хуэпIащIэу IуэхущIапIэхэм 
йокIуэлIэж цIыху минхэр. Къэбэрдей-Балъ-
къэрым мы зэманым щолажьэ курыт щIэныгъэ 
щIэблэм щрагъэгъуэт IуэхущIапIэ 266-рэ. 
Абыхэм екIуалIэ ныбжьыщIэ мини 115-м щIи-
гъум ядолажьэ IэщIагъэлI мин 12-м нэс. 
Абыхэм ящыщу мини 7,5-м щIигъур егъэджа-
кIуэщ. Апхуэдэ бжыгъэшхуэхэм къарыкIращи, 
ди щIыналъэм зы унагъуи ису къыщIэкIын-
къым егъэджэныгъэ IэнатIэм и IуэхущIапIэхэм 
зи гъащIэр емыпха: е я щхьэкIэ, е я бынкIэ, я 
къуэрылъху-пхъурылъхукIэ, н.къ. Апхуэдэу 
 щыхъукIэ, ди гуапэу псоми дынывохъуэхъу 
 фокIадэм и 1-мкIи, пщэдей ди щIыналъэм 
щагъэ лъапIэну нэгъуэщI махуэшхуэхэмкIи: 
 КъБР-м и къэралыгъуэм, Конституцэм, рес-
публикэм и къалащхьэ Налшык я махуэхэмкIэ. 
Фи гур фымыгъэкIуэду, нэхъыщхьэращи, фи 
узыншагъэр фхъумэу, лъэхъэнэщIэм хувиIэ 
мурадхэмрэ  хъуэпсапIэхэмрэ къывэхъулIэу 
илъэсыр еф хьэкIыну. 2021 - 2022 гъэ еджэ-
гъуэщIэр къыф хузэIузых япэ уэзджынэм и зу 
макъри угъурлы фхурырехъу егъэджакIуэхэми, 
еджакIуэ цIыкIу хэми, абыхэм я адэ-анэхэми. 

ЖЫЛАСЭ Маритэ,
«Адыгэ псалъэ» газетым егъэджэныгъэмрэ 

щIэныгъэмкIэ и къудамэм и унафэщI.

ЩIэм  и  лъыхъуакIуэ
Школ илъэсхэр къызэ зы-

нэкIа дэтхэнэми, шэч хэ-
мылъу, ди гъащIэм къыхэ-
нащ икIи абы увыпIэ щхьэхуэ 
щаубыд егъэджакIуэу диIа-
хэм. «ГъащIэм и гъуэгугъэ-
лъагъуэ» псалъэхэр уса -
кIуэм зыхужиIа а цIыху щып-
къэхэм яунэтI ди гупсы сэ-
кIэри дуней еплъыкIэри. 
Аращ егъэджакIуэхэр ди 
 гъащIэ гъуэгуанэм IупщIу 
къы хэбелджылыкIхэм щIа-
хэтыр, гуми щIилъыр. Ап-
хуэдэу щIэблэ зыбжанэм       
ягу къина егъэджакIуэхэм 
ящыщщ ноби а IэнатIэр псэ 
хьэлэлу езыхьэкI, Налшык 
дэт курыт школ №17-м био-
логиер щезыгъэдж Хьэщ-
хъуэжь (Къарей) Раисэ Ин-
дэрбий и пхъур. «Урысей 
 Федерацэм егъэджэныгъэм-
кIэ щIыхь зиIэ и лэжьакIуэ» 
цIэ лъапIэр зыхуагъэфэща 
Хьэщ хъуэжьыр зи IэщIагъэм 
хуэIэижь, Iуэху зехьэкIэ пэ-
рыт зиIэ егъэджакIуэ нэсщ. 

ЩIЭБЛЭМ щIэныгъэ куу 
яриту, сабийхэр фIым, даха-
гъэм хуиущийуэ и IэнатIэр 
илъэс 30-м щIигъуауэ ныкъу-
саныгъэншэу ирехьэкI Раисэ. 
ЕгъэджакIуэ IэщIагъэм ири-
лэжьэн зэрыщIидзэ лъандэрэ 
Хьэщхъуэжьым и Iуэху зе-
хьэкIэ пэ рытым, лэжьыгъэм 
хуиIэ жэ уаплыныгъэм, и Iэ-
кIуэлъа кIуагъым хэхъуэ зэ-
пытщ. А псоми я лъабжьэ бы-
дэр егъэджакIуэм бгъэдэлъ 
щIэныгъэ куурщ, иригъэдж 
предметымкIэ екIуэкI хабзэ 
къалэпсо, республикэпсо зэ-
пеуэхэм щигъэ лъэгъуа зэфIэкI 
лъагэ хэрщ. ЕгъэджакIуэ гумы-
загъэр щIэх-щIэхыурэ хэтщ 
школпсо, къалэпсо, республи-
кэ зэпеуэхэм, увыпIэфIхэри 
къыщехь. Ап хуэ дэ зэхьэ зэ хуэ-
хэм текIуэ ны гъэфI хэр сыт 
 щыгъуи къы щахь Раисэ и 
гъэсэнхэми. Ахэр езым хуэдэу 
жыджэрхэщ, щIэ ныгъэщIэхэм 
я лъыхъуакIуэщ, къэхутакIуэ 
ныбжьыщIэхэщ. 

Раисэ сабийхэр къызэрыди-
хьэхыр бгъэдэлъ щIэныгъэ 
 куум и закъуэкъым, атIэ и хьэл-
щэн зэпIэзэрытымкIи, Iурылъ 
бзэ дахэмкIи, лэжьыгъэм хуи -
Iэ жэуаплыныгъэмкIи еджа-
кIуэ хэр етхьэкъу, щапхъэ, гъуа-
зэ яхуэхъуу. Хьэщхъуэжьым 
бгъэдэлъ псэ къулеягъращ 
абы зэфIих лэжьыгъэфIым и 
лъабжьэр. Иригъэдж предме-
тым сабийхэр дезыгъэхьэх, 
ахэр зыгъэгупсысэ, нэхъыбэ 
къащIэным хущIэзыгъэкъу 
лэжьыгъэхэр и дерсхэм къы-
щигъэсэбэпыныр Раисэ нэ-
хъыщхьэу гулъытэ зыхуищI 
егъэджэныгъэ Iэмалхэм 
ящыщщ. 

- Еджэныгъэ-гъэсэныгъэ Iэ-
натIэм нобэ зыужьыныгъэ ин 
игъуэтащ. ГъащIэм щIэ куэд 
къыхохьэ, дыкъэзыухъуреихь 
дунейм махуэ къэс зэхъуэ кIы-
ныгъэ егъуэт. А псоми сабийм 
и акъылыр лъэщIыхьэн, иджы-
рей гъащIэм хэзэгъэн папщIэ, 
техникэм и Iэмалхэмрэ техно-
логие пэрытхэмрэ егъэджа-
кIуэхэм шэщIауэ дерсхэм къы-

щыдогъэсэбэп. Проект лэ-
жьыгъэхэр, зи ухуэкIэхэр 
зэмылIэужьыгъуэ дерсхэр ди 
мащIэкъым, - жеIэ Хьэщ-
хъуэжьым. - Апхуэдэхэм деж 
дэтхэнэ сабийми и къару къи-
хьыр къегъэлъагъуэ, езыр-
езыру лажьэу зегъасэ. Зи 
купщIэкIи теплъэкIи зэщхьэ-
щыкI нэгъуэщI Iуэху зехьэкIэ-
хэми дыхуэIэижьщ ди шко -
лым и егъэджакIуэхэр. Нэ-
хъыфIхэм я лэжьэкIэфIыр 
 адрейхэм я гъуазэу, дыху-
щIокъу щIэблэм щIэныгъэ 
 куурэ гъэсэныгъэфIрэ зэред-
гъэ гъуэтыным. 

Раисэ зэрыжиIэмкIэ, уро-
кым щебгъэджар къызыхуэ-
тыншэу къыбжезыIэжыф 
еджа кIуэ фIэкIа уимыIэмэ, уи 
лэжьыгъэр псыхэкIуадэу аращ 
- дерсым щызэхихахэм ныб-
жьыщIэр гупсысэщIэхэм хуа-
шэу, къэхутэныгъэхэм игури и 
псэри хуагъэушу щытын 
 хуейщ. 

НыбжьыщIэ куэдым апхуэдэ 
унэтIакIуэ, гъуэгугъэлъагъуэ 
яхуэхъуа егъэджакIуэ Iэзэр 
ирогушхуэ икIи иропагэ гурэ 
псэкIэ зэлIалIэ, щIэныгъэ куу 
зрит и гъэсэнхэм. Раисэ ири-
гъэджа ныбжьыщIэхэм ящыщ 
куэдым къыхахащ биологием 
епха IэщIагъэ зэмылIэужьы-
гъуэхэр. Абыхэм я нэхъыбэм 
дохутыр IэщIагъэр зрагъэ-
гъуэтащ. Москва, Санкт-Пе-
тербург, Тэн Iуфэ Iус Ростов, 
Ярославль, Краснодар, Став-
рополь, Владикавказ, Налшык 
къалэхэм дэт еджапIэ нэ-
хъыщхьэхэм я медицинэ фа-
культетхэм ехъулIэныгъэ щаIэу 
ноби щоджэ Хьэщхъуэжьым и 
гъэсэнхэм ящыщ куэд. Егъэ-
джакIуэм и дежкIэ абыхэм я 
хъыбарыфIхэр лъэр щIэзы-
гъэкI, Iуэху зехьэкIэщIэ мар-
дэхэм хуэзышэ къару лъэщщ. 

ЩIэныгъэ куэдым лъабжьэ 
яхуэхъу биологиер щIэблэм 
егъэджынымкIэ зыIэригъэхьа 
ехъулIэныгъэхэмрэ бгъэдэлъ 
зэфIэкI лъагэхэмрэ щыхьэт 
 техъуэ Iуэхугъуэхэм ящыщщ 
Хьэщхъуэжьым и къалэмы -
пэм къыпыкIа методикэ тхы-
гъэхэр. Ахэр хуабжьу яхуощ-
хьэпэ егъэджэныгъэ IэнатIэм 
пэ рыхьагъащIэ лэжьакIуэхэм. 
Апхуэдэу Раисэ и гуащIэ куэд 
хэлъщ биологиемкIэ электив-
нэ дерсхэмрэ курсхэмрэ къы-
зэгъэпэщыным, ахэр къызы-

хуэтыншэу егъэкIуэкIыным. А 
псори къалъытэри, егъэджа-
кIуэ Iэзэр пщIэ хуащIу ха-
гъэхьащ ЕГЭ, ОГЭ къэрал 
къэпщытэныгъэхэмкIэ ди рес-
публикэм къыщызэрагъэпэ -
ща эксперт гупым. Бгъэдэлъ 
зэфIэкIхэмкIэ Раисэ ядогуа -
шэ и лэжьэгъухэм, егъэджа-
кIуэ ныбжьыщIэхэм. Къалэ-
псо, рес публикэпсо семинар-
хэм жы джэру хэту, абы щIэх-
щIэ хыурэ ирегъэкIуэкI дерс 
зэIухахэр, классщIыб лэжьы-
гъэхэр. 

Зыщылажьэ курыт школым 
биологиемрэ химиемрэ ще-
зыгъэджхэм я методикэ зэгу-
хьэныгъэм и унафэщIщ  Раисэ. 
Лэжьыгъэ купщIафIэ зи щIы-
багъ къыдэлъ егъэджакIуэр 
апхуэдэуи хэтщ Налшык къа -
лэ администрацэм егъэ джэ-
ныгъэмкIэ и IэнатIэм и мето-
дикэ советым. Хьэщхъуэжьым 
и псалъэмрэ и Iуэху еп лъы-
кIэмрэ пщIэ щиIэщ ар зыхэт, 
КъБР-м ЕгъэджэныгъэмкIэ, 
щIэныгъэмрэ щIалэгъуалэм я 
IуэхухэмкIэ и министерствэм         
и нэIэм щIэту лажьэ комис-
сэхэми. 

Апхуэдэ зэфIэкI лъагэхэр 
зыбгъэдэлъ егъэджакIуэм 
мы зэ-мытIэу къыхуагъэфэ-
щащ КъБР-м и Iэтащхьэм, 
Парламентым, Егъэджэны-
гъэмкIэ, щIэныгъэмрэ щIа-
лэгъуалэмрэ я IуэхухэмкIэ и 
министерствэм, егъэджэны-
гъэмкIэ къалэ департамен-
тым, зыщылажьэ курыт 
 шко лым къабгъэдэкI щIыхь, 
 фIы щIэ тхылъхэр. УФ-м и 
 Пре зидентым и жэрдэмкIэ 
къы халъхьауэ щыта «Егъэ-
джэныгъэ» лъэпкъ проектым 
ипкъ иткIэ къызэрагъэпэщауэ 
илъэс зыбжанэ хъуауэ къэ-
ралым щекIуэкI «ЕгъэджакIуэ 
нэхъыфI» къэралпсо зэхьэ зэ-
хуэм япэу хыхьахэм икIи щы-
текIуахэм, ахъшэ саугъэти 
зыхуагъэфэщахэм ящыщащ 
Хьэщхъуэжь Раисэ. А псори 
къыпэкIуащ егъэджакIуэм зы-
пэрыт IэнатIэм и зыужьыны-
гъэм хуищI хэлъхьэныгъэ 
иным. 

Унагъуэ дахи и щIыбагъ 
къыдэтщ Хьэщхъуэжьым. 
Абы рэ и щхьэгъусэ СулътIанрэ 
хъыджэбзитI къащIэхъуащ, 
ахэр лъэпкъ хабзэм тету ягъэ-
сащ, щIэныгъэ нэхъыщхьэрэ 
IэщIагъэрэ ирагъэгъуэтащ. 
НэхъыжьыфIхэр ирогушхуэ, я 
гъащIэр IэфI къыщащI я бын-
хэм, пхъурылъхухэм яIэ ехъу-
лIэныгъэхэм. 

ЩIэблэр хэкупсэу гъэсэным, 
щIэныгъэ куу ябгъэдэлъу къэ-
гъэтэджыным зи къаруи зэ-
фIэкIи езыхьэлIэ Хьэщхъуэжь 
Раисэ хуэфащэ дыдэщ ап-
хуэдэ къэрал гулъытэхэр. 
Егъэ джакIуэ Iэзэм, лэжьакIуэ 
гумызагъэм, щIэм и лъыхъуа-
кIуэм, IуэхуфIхэм я жэр-
дэмщIакIуэм дохъуэхъу ЩIэ-
ныгъэхэм я махуэмкIэ. Узын-
шагъэ быдэ иIэу псэуну, и 
щIэблэм я насып куэд хэплъэ-
ну, ехъулIэныгъэщIэхэр и бэу 
иджыри  куэдрэ лэжьэну ди 
 гуапэщ. 

КЪАРДЭН  Маритэ.

Ди лъэпкъыр зэрыгушхуэ егъэджакIуэхэр

къалэдэсхэм «Зи псэ хуабагъыр 
сабийхэм езыта егъэджакIуэ 
нэсщ Къанщыкъуей Риммэ» 
 щIыжаIэр. Гум къыбгъэдэкI ап-
хуэдэ псалъэхэр и псэ хьэлэл 
лэжьыгъэфIымкIэ, Iуэху зехьэкIэ 
пэрытымкIэ къихьат егъэджакIуэ 
гумызагъэм. 

«СССР-м и цIыхубэ егъэ-
джакIуэ» цIэм, пщIэшхуэ къы зэ-
рыпэкIуэм хуэдэ дыдэу, жэуап-
лыныгъэшхуи зэрыпылъыр зы-
хищIэу IэнатIэр ирихьэкIащ Рим-
мэ. И псэ хьэлэл лэжьыгъэ 
куп щIафIэм къыпэкIуа а лъага-
пIэм сыткIи хуэфащэт ар: бгъэ-
дэлъ щIэныгъэкIи, хьэл-щэнкIи, 
теплъэкIи, цIыху хэтыкIэкIи, Iуэху 
зехьэкIэкIи, унагъуэкIи, уеблэмэ и 
еджакIуэу щытахэмкIи. Абыхэм я 
ехъулIэныгъэхэм Риммэ и псэр 
ноби догуфIэ, я цIэхэр фIыкIэ 
 къраIуэмэ, и гур хохъуэ.

ЕгъэджакIуэ IэкIуэлъакIуэм, 
щIэблэм я ущиякIуэ Iэзэм мызэ-
мытIэу къыхуагъэфэщащ къэ - 
рал дамыгъэ лъапIэхэр, егъэ джэ-
ныгъэмкIэ министерствэхэм 
къаб гъэдэкI фIыщIэ, щытхъу 
тхылъ куэд. Абыхэм ящыщщ Бэ-
ракъ Плъыжь орденыр, «Гуа щIэ-
дэкI хьэлэлым папщIэ» медалыр, 
нэгъуэщIхэри. ЦIыхубэм я дзыхь 
 кърагъэзу, Къанщыкъуейр зыб-
жанэрэ хахащ СССР-м и цIыхубэ 
депутату. Ахэр я щыхьэтщ и къа-
лэнхэм Риммэ и гуи, и пси хилъ-
хьэу, Iуэхур иригъэфIакIуэу дап-
щэщи зэрыпэрытам. 

КъытщIэхъуэ щIэблэр егъэджэ-
нымрэ гъэсэнымрэ, ныбжьы щIэ-
хэм я зэфIэкIым зегъэужьыным-
рэ ябгъэдэлъ зэчийхэр къэгъэ-
нэхуэнымрэ илъэс 40-м щIигъу кIэ 
хьэлэлу хуэлэжьа Къанщыкъуей 
Риммэ Хьэмид и пхъум дохъуэхъу 
гуауэм пэIэщIэу, узыншагъэ иIэу, 
къыщIэхъуэ щIэблэм я насып 
 илъагъуу куэдрэ псэуну. 

 
Къэралыгъуэр

зэрагъэбыдэ Iэмал 
нэхъыщхьэ

Жэуаплыныгъэ ин зыпылъ 
егъэджэныгъэ-гъэсэныгъэ Iэна-
тIэм илъэс 50 хъуауэ хьэлэлу 
пэрытщ 1994 гъэм «КъБР-м и 
цIыхубэ егъэджакIуэ» цIэ лъа-
пIэр зыхуагъэфэща ДыщэкI 
(ТыIэщ) Марие Сухьэмэдин и 
пхъур. Адыгэ бзылъхугъэ щып-
къэр ящыщщ зи хэкумрэ лъэп-
къымрэ и къару емыблэжу хуэ-
лажьэхэм, зи дуней тетыкIэри 
Iуэху зехьэкIэри куэдым я деж-
кIэ щапхъэ хъухэм. Зи пса-
лъэмрэ Iуэху еплъыкIэмрэ жы-
лагъуэм пщIэ щаIэ ДыщэкIым 
хуэдэ егъэджакIуэ щыпкъэхэм, 
хэкупсэ нэсхэм яубзыху мар-
дэхэмкIэщ щIэблэщIэм щIэны-
гъэ зэрыратыр, ныбжьыщIэхэр 
зэрагъасэр, пэжыгъэм, захуа-
гъэм, цIыхугъэм зэрыщIапIы-
кIыр. 

- КЪЫТЩIЭХЪУЭ щIэблэм анэ-
дэлъхубзэр егъэджыныр мы хьэ-
нэшхуэ зиIэ Iуэхугъуэщ икIи щIыхь 
зыпылъ къалэнщ, сыту жыпIэмэ 
лъэпкъ тхыдэр, хабзэхэр, нэщэ-
нэхэр, гупсысэкIэмрэ псэукIэмрэ 
къозыгъащIэу щыIэр а зыращ – 
бзэращ а псоми я хъумакIуэр, - 
жеIэ Марие. - Илъэси 100 ипэкIэ 
къэралыгъуэ зыгъуэтауэ хуиту 
псэу, я хэкум и ехъулIэныгъэм хуэ-
лажьэ ди цIыхубэм нобэ зыри 
зэран къытхуэхъуркъым анэбзэр 
зетхьэжын, абы адэкIи зедгъэу-
жьын, едгъэфIэкIуэн папщIэ. 
Къы зэрыслъытэмкIэ, ар къэра-
лыгъуэр зэрагъэбыдэ Iэмал нэ-
хъыщхьэхэм ящыщщ. 

ДыщэкIым и Iуэху зехьэкIэ екIум 
и лъабжьэр анэдэлъхубзэм 
 нэхърэ нэхъ IэфIрэ лъапIэрэ 
зэрыщымыIэр сабиипсэм зыхе-
щIэнырщ, ар хьэкъыу пхыгъэ-
кIынырщ. Ар лъэпкъпсо мыхьэнэ 
зиIэ Iуэхуу къелъытэ Марие, абы 
уелэжьыныр, лъэпкъыбзэр еб-
гъэджыныр щIыхь зыпылъ IэщIа-
гъэуи егъэув. А псори фIы дыдэу 
къызыгурыIуэ егъэджакIуэр а 
 IэнатIэм зэрыпэрыт илъэс 50-м 
зэи къэхъуакъым абы щыхущIе-
гъуэжа, сыт хуэдиз гугъуагъ хэ-
мылъми, ар къыщытехьэлъа. И 
закъуэ фIыным, адрейхэм нэхърэ 
нэхъыбэрэ щытхъу къыхужаIэным 

зэи хущIэкъуакъым. Сабийхэр 
псори зэхуэдэу фIыуэ едгъэджэн 
зэрыхуейм тещIыхьащ илъэс 
 35-кIэ ар зи унафэщIу щыта, 
 районым адыгэбзэмрэ литера-
турэмрэ щезыгъэджхэм я мето-
дикэ зэгухьэныгъэм и лэжьы-
гъэри. ЕгъэджакIуэхэм я зы упщIи 
жэуапыншэу къигъанэркъым унэ-
тIакIуэ Iэзэм. Районым куэдрэ 
къыщызэригъэпэщащ абы прак-
тикэ, теорие семинархэр. Мар-
дэщIэхэр, пэрытхэр емышыжу 
къэзыхутэ методист гъуэзэджэм 
зы егъэджакIуэфIым и лэжьы - 
гъэ къызэгъэпэщыкIэм адрейхэр 
щIи гъэджыкIырт. ЕгъэджакIуэ 
дапщэм сэбэп яхуэхъуа ар лэжьы-
гъэм и щэхухэр къащIэнымкIэ, 
сыт хуэдизым фIэщхъуныгъэ 
 яхилъхьа Iуэхум зэрыпэлъэщы-
нумкIэ, текIуэныгъэ къызэра-
хьыфынумкIэ.

«Егъэджэныгъэ» лъэпкъ проек-
тыр къыщыхалъхьами, Марие 
 яхэтащ абы и утыку ихьахэм. Ды-
щэкIыр яхэхуащ зэпеуэм щы-
текIуэу «УФ-м и егъэджакIуэ нэ-
хъыфI» цIэр зыхуагъэфэщахэм, 
къэрал унафэщIым игъэува сом 
мини 100-ри тыгъэ зыхуащIыжа-
хэм. И IэщIагъэкIэ ирихьэкI лэ-
жьыгъэхэм къадэкIуэу, Марие 
жы лагъуэ Iуэхухэми хуэжы -
джэрщ. Ар Лашынкъей щыпсэу 
цIыхубзхэм я зэгухьэныгъэм и 
унафэщIщ, бынунагъуэшхуэхэм, 
щытыкIэ гугъум ихуа унагъуэхэм 
дэIэпыкъуэгъу яхуохъу. Къуажэм 
щекIуэкI щэнхабзэ гъащIэм и 
къызэгъэпэщакIуэ нэхъ жыджэр-
хэм ящыщщ хэкупсэ нэсыр. 
ЦIыхубэм я дзыхь кърагъэзри, 
ДыщэкIыр мызэ-мытIэу хахащ 
 къуажэ советым и депутату. 

ДыщэкIым и псэ хьэлэл лэжьы-
гъэр гулъытэншэ хъуакъым. 1994 
гъэм Марие къыхуагъэфэщащ 
«КъБР-м и цIыхубэ егъэджакIуэ» 
цIэ лъапIэр. «Сердце отдаю де-
тям» дунейпсо дыщэ орденыр, 
ЩоджэнцIыкIу Алий, КIыщокъуэ 
Алим сымэ я юбилейхэм ири-
хьэлIэу къыдагъэкIа дамыгъэхэр, 
«За укрепление межнациональ-
ного мира», «180 лет первого по-
корения Эльбруса», «За содей-
ствие МВД» медалхэр, щIыхь, 
фIыщIэ тхылъхэр къратащ. Ап-
хуэдэ къэрал гулъытэ лъагэмрэ 
жылагъуэ щIыхьымрэ Марие къи-
хьащ и IэщIагъэм хуиIэ лъагъу-
ныгъэ къабзэмкIэ, пщэрылъ зы-
хуищIыжа къалэнымкIэ зыхищIэ 
жэуаплыныгъэмкIэ, щIэблэм щIэ-
ныгъэ куу, лъэпкъ гъэсэныгъэ 
екIу яхэлъхьэн папщIэ зэфIих лэ-
жьыгъэшхуэмкIэ. 

Лъэпкъым зиузэщIыным, абы и 
ехъулIэныгъэм хуэгъэпса лэ-
жьыгъэ купщIафIэ илъс 50-м щIи-
гъуауэ зэфIэзых ДыщэкI Марие 
дохъуэхъу узыншагъэ быдэ иIэу 
куэдрэ дяпэ итыну. Апхуэдэ цIыху 
щыпкъэ къызыхэкI лъэпкъым 
къэкIуэну дахэ зэриIэм шэч хэлъ-
къым!

Мэлбахъуэм насыпу 
къилъытэр

«ЦIыхубэ егъэджакIуэ» цIэ 
 лъапIэр ди лъахэгъу егъэ-
джакIуэхэм ящыщу иужьрейуэ 
къыщыхуагъэфэщар 2006 гъэ-
ращ. Ди къэралым и Прези-
дентым къыдигъэкIа Унафэм 
ипкъ иткIэ, «Урысей Федерацэм 
и цIыхубэ егъэджакIуэ» цIэр 
фIащащ Урысей Федерацэмрэ 
Къэбэрдей-Балъкъэр Республи-
кэмрэ щIыхь зиIэ я егъэджакIуэ, 
тхыдэ щIэныгъэхэм я доктор, 
профессор, Налшык дэт лицей 
№2-м и унафэщIу щыта Мэлба-
хъуэ Борис Къасболэт и къуэм 
(1946 - 2020). ЕгъэджакIуэ Iэ-
кIуэлъакIуэр ящыщт ди щIына-
лъэр зэрыгушхуэ, зэрыпагэ 
IэщIа гъэлIхэм. 

КЪИГЪЭЩIА илъэс 74-м ящы-
щу 50-м щIигъукIэ егъэджэны -
гъэ-гъэсэныгъэ IэнатIэм пэры-
тащ, абы щыщу илъэс 32-кIэ школ 
унафэщI къулыкъур къызы-
хуэтыншэу ирихьэкIащ Мэлба-
хъуэм. Абы и зэфIэкI куэд ири-
хьэлIащ ди республикэм а Iэна-
тIэм зыщегъэужьыным. Борис 
ящыщащ къытщIэхъуэ щIэблэм я 
ехъулIэныгъэр насыпу къэ зы-
лъытэ егъэджакIуэ щыпкъэхэм.

1946 гъэм щIышылэм и 21-м 

Тэрч къалэм къыщалъхуащ 
 Борис. И сабиигъуэр зауэ нэужь 
лъэхъэнэ хьэлъэхэм хиубыдами, 
Борис къэхъуащ еджэным ди-
хьэхыу, щIэныгъэ зэгъэгъуэ ты-
ным хуэпабгъэу къэтэджащ. 
Курыт школыр ехъулIэныгъэкIэ 
къиуха нэужь, щIалэщIэр лъэ-
пощхьэпоуншэу щIэтIысхьащ 
КъБКъУ-м и тхыдэ факультетым. 
«Тхыдэдж» IэщIагъэр иIэу универ-
ситетым 1968 гъэм еджэныр 
щызэфIихащ Мэлбахъуэм. 

А лъэхъэнэм къыхиха IэщIа -
гъэм зэи хущIегъуэжакъым Мэл-
ба хъуэр. Тхыдэр щIэблэм яригъэ-
джу лэжьэн щIэзыдза IэщIагъэлI 
 ныбжьыщIэр щIэх дыдэу хэзэгъат 
IэнатIэм. Дзыхь къыхуащI дэтхэнэ 
IэнатIэри егъэфIэкIуэныр, лэ жьэ-
кIэм и мардэщIэхэм куууэ щы-
гъуазэ зыхуэщIыныр икIи ахэр 
Iуэхум шэщIауэ хэпщэныр зи 
 гъуазэ Мэлбахъуэр къалащхьэм 
дэт лицей №2-м и унафэщIу 
зэрыщыта зэманым къриубыдэу 
еджапIэм ехъулIэныгъэ лъагэхэр 
зыIэригъэхьащ. Къапщтэмэ, 1995 
гъэм къыщыщIэдзауэ илъэси         
10-м щIигъукIэ ар яхэтащ «Илъэ-
сым и школ нэхъыфI» урысейпсо 
зэ пеуэм щытекIуахэм. 2001 гъэм 
лицейм фIащащ «ЛIэ щIыгъуэм и 
школ» цIэ лъапIэр. 1995 - 1998 гъэ-
хэм IуэхущIапIэр  хэтащ Егъэ джэ-
ныгъэмкIэ Соровскэ дунейпсо 
программэм къы зэригъэпэща 
 зэ пеуэхэм икIи абы хэм я лауреат 
хъуащ. ЕджапIэм щылажьэ Iэ-
щIагъэлI гупыр, я пашэри я гъу-
сэу, 1996 гъэм къалъытащ «ЩIэ-
ныгъэмрэ егъэджэ ны гъэм рэ» 
унэ тIыныгъэмкIэ Къэбэр дей- 
Балъкъэрым щынэхъыфI Iуэху-
щIапIэу икIи «Алъпыш лъатэ» 
 саугъэтыр къратащ. Нэгъабэ 
екIуэ кIа апхуэдэ къэралпсо зэпе-
уэмкIи еджапIэр яхэхуащ УФ-м 
щынэхъыфI дыдэу къалъыта 
 лицейхэм. ИнтернетымкIэ екIуэ-
кIа Iэ Iэтым ипкъ иткIэ, лицей 
 №2-м фIащащ «Урысейм и 
цIыхубэ школ» цIэ лъапIэр. 

Апхуэдиз ехъулIэныгъэхэм, шэч 
хэмылъу, лэжьыгъэшхуи я щIы-
багъ къыдэлъщ. Ар зэфIах шко-
лым щылажьэ егъэджакIуэхэм, 
абыхэм я пашэм. Гупым яхэтщ 
 ябгъэдэлъ щIэныгъэ куумрэ ягъэ-
лъагъуэ зэфIэкI лъагэхэмкIэ рес-
публикэ, къэрал гулъытэ лъапIэ 
зыгъуэтахэу УФ-м, КъБР-м щIыхь 
зиIэ я егъэджакIуэхэр, егъэджэ-
ныгъэм и отличникхэр, щIэны-
гъэхэм я докторхэр, кандидатхэр, 
зи Iуэху зехьэкIэ пэрытымкIэ ква-
лификацэ лъагэ зыхуагъэфэща 
IэщIагъэлI лъэщхэр. Лъэныкъуэ 
куэдкIэ щапхъэу ягъэлъагъуэ 
егъэ джакIуэхэм я Iуэху бгъэ-
дыхьэкIэр къипщытащ Егъэ джэ-
ныгъэмкIэ Урысей Академием и 
институтым икIи «Урысей Феде-
рацэм и инновацэ школхэр: зэ-
фIэувэныгъэмрэ зыужьыныгъэм-
рэ» тхылъым щхьэхуэу къыщи-
гъэлъэгъуащ. 

Лицейм и унафэщIу щыта Мэл-
бахъуэ Борис СССР-м, УФ-м егъэ-
джэныгъэмкIэ я отличникт, абы 
мызэ-мытIэу къыхуагъэфэщащ 
КъБР-м и Парламентымрэ Пра-
вительствэмрэ, УФ-м, КъБР-м 
Егъэджэныгъэмрэ щIэныгъэмкIэ 
я министерствэхэм, егъэджэны-
гъэмкIэ щIыпIэ IэнатIэм къаб-
гъэдэкI щIыхь, фIыщIэ тхылъхэр. 
УнафэщI щыпкъэм зыбжанэрэ 
къыфIащат «Илъэсым и дирек-
тор» цIэр. Апхуэдэу абы къратащ 
«ЛIэщIыгъуэм и директор» да-
мыгъэ лъапIэри. 

Мэлбахъуэм и лэжьэкIэфIым и 
мардэхэри дуней псом щызэ-
лъащIысащ. IэщIагъэлI нэсым и 
гъащIэмрэ и Iуэху зехьэкIэ пэ-
рытымрэ ятеухуа тхыгъэ ихуащ 
Америкэ биографие институтым 
къыдигъэкI «УнафэщI щэджа-
щэхэр» тхылъым. 

Ди щIыналъэм и егъэджэны-
гъэ-гъэсэныгъэ IэнатIэм и зыу-
жьыныгъэм хэлъхьэныгъэ ин 
хуэзыщIа лэжьакIуэ нэсхэу Къан-
щыкъуей Риммэ Хьэмид и пхъум, 
Мэлбахъуэ Борис Къасболэт и 
 къуэм, ДыщэкI Марие Сухьэмэ-
дин и пхъум я Iуэху зехьэкIэ пэ-
рытыр ноби щапхъэщ IэщIагъэлI 
ныбжьыщIэ куэдым я дежкIэ. А 
егъэджакIуэ Iэзэхэм, щIэблэ зыб-
жанэм гъуэгугъэлъагъуэ яхуэ -
хъуа IэщIагъэлIхэм, я гъащIэ 
купщIафIэхэри ди республикэм и 
тхыдэм хъугъуэфIыгъуэ лъапIэу 
къызэрыхэнэнум шэч хэлъкъым. 

ТАМБИЙ Линэ. 

Мэлбахъуэ БорисКъанщыкъуей Риммэ ДыщэкI Марие



№104 (24.230) 2021  ГЪЭМ  ШЫЩХЬЭУIУМ  И  31 3
Къэрал  IуэхущIапIэхэм                                                         Узыншагъэ                                                                 Хэхыныгъэ-2021                                                      

УФ-м Узыншагъэр хъумэнымкIэ и ми-
нистерствэм щатхащ коронавирус узыфэ 
зэрыцIалэм зэрыпэщIэт «ЭпиВакКоро -
на-Н» вакцинэщIэр. Ар зэхилъхьащ «Рос-
потребнадзор»-м и «Вектор» щIэныгъэ 
центрым. Хущхъуэм укъызэрихъумэм 
 теухуауэ клиникэ къэхутэныгъэхэр 
иджыри и кIэм нэсакъым, абы къыхэкIыу 
ар зыхалъхьэхэм я иммунитетыр зыхуэ-
дэнур наIуэкъым.

«ЭпиВакКорона-Н»-р нэхъапэкIэ къыда-
гъэкIа «ЭпиВакКорона»-м и лIэужьы-
гъуэщIэщ. IэщIагъэлIхэм зэрыжаIэмкIэ, 
вакцинэщIэр нэхъ ирагъэфIэкIуащ, ауэ 
зэщхьэщыкIыныгъэшхуэ яIэкъым. «Хущ-
хъуэр къыдэгъэкIыным епха технологие 
щхьэхуэныгъэхэрщ зэхъуэкIыныгъэ нэ-
хъыбэ зыгъуэтар, я зэхэлъыкIэм и гугъу 
пщIымэ, япэр пкъыгъуищу зэхэту щытамэ, 
иужьрейм абы щыщу тIур зыуэ щызэха-
гъэхьэжащ», - жиIащ «Вектор» щIэныгъэ 
центрым и унафэщIым и къуэдзэ Непом-
нящих Татьянэ.

ЗэхъуэкIыныгъэхэр халъхьащ хущхъуэм и 
къыдэгъэкIыным епха Iуэхухэр нэхъ тынш 
ящIын икIи и бжыгъэм хагъэхъуэн папщIэ. 
Вакцинэ лIэужьыгъуэщIэри цIыхухэм тIэу 
зэхрагъэлъхьэн хуейщ, махуэ 14 - 21-рэ я 
зэхуакуу. «Вектор»-м и унафэщI Максютов 
Ринат къыхигъэщащ хущхъуэр нэхъ щхьэпэ 
зэрыхъунур Iуэхум къыхэлъытауэ, ар щэ 
зыхрагъэлъхьэу зэращIынум теухуа къэ-
хутэныгъэхэр зэрырагъэкIуэкIыр.

Сыт «ЭпиВакКорона-Н» вакцинэм и фIэ-
щыгъэм пыт «Н»-м къикIыр? Абы мыхьэ -
нитI ират. ЩIэныгъэ центрым и IэщIа-
гъэлIхэм дызэрыщагъэгъуазэмкIэ, абы щIэ 
(новая) жиIэу къигъэлъагъуэу аращ, ап-
хуэдэуи хущхъуэр щащIа щIыпIэм - Новоси-
бирск - гу лъыдегъатэ. 

УФ-м Узыншагъэр хъумэнымкIэ и ми-
нистерствэм и унафэкIэ вакцинэщIэм и 

къэхутэныгъэхэр ирагъэкIуэкIын гъатхэм 
щIадзащ. Япэ, етIуанэ клиникэ къэхутэ-
ныгъэхэм зи ныбжьыр илъэс 18 - 60 хъу 
цIыху 300 хэтынущ. Зи чэзу къэпщытэны-
гъэхэр мы гъэм и фокIадэ мазэм и кIэм 
щIадзэнущ. Ещанэ Iыхьэм цIыху нэхъыбэ 
къы зэщIрагъэубыдэн хуейщ, и фIагъыр 
абы ещхь нэгъуэщI хущхъуэхэм ира-
гъэпщэурэ. Ауэ, пIэщIэгъуэ щытыкIэхэм 
щихуэм деж, псалъэм папщIэ, пандеми-
ем и зэманым, ещанэ клиникэ къэхутэны-
гъэр и кIэм нэ мысауэ цIыху псори къы-
зэщIрагъэубыдэу къагъэсэбэп хъунущ. 
Фигу къэдгъэкIыжынщи, «Спутник V»-р 
апхуэдэу цIыхухэм  халъхьэн щIадзащ. Ар 
зэхэзылъхьахэм а вакцинэм и ещанэ 
къэхутэныгъэхэр наIуэ къыщащIар илъэ-
сыщIэм иужькIэщ, хущ хъуэр цIыхухэм 
ирахьэлIэн щIадзащ нэ гъабэ и дыгъэ-
гъазэ мазэм.

COVID-19-м зэрыпэщIэт вакцинэу Уры-
сейм етIуанэу щатха «ЭпиВакКорона» япэ 
лIэужьыгъуэр ампулэу мыхъууи, зэрыха-
лъхьэным хуэгъэхьэзырауэ шприцым итуи 
къыдагъэкIыынущ. «Вектор» щIэныгъэ 
 центрым и лэжьакIуэхэм къалъытэ апхуэ -  
дэ Iуэху бгъэдыхьэкIэм дохутырхэри вак-
цинэр зыхезыгъэлъхьэну чэзум ежьэхэми я 
зэманыр хъарзынэу къахудигъэхуэну.

«ЭпиВакКорона-Н»-р узыфэ зэрыцIалэ 
шынагъуэм зэрыпэщIэт хущхъуэхэм ящыщу 
Урысейм етхуанэу къыщыдагъэкI вак-
цинэщ. НэхъапэкIэ дунейм къытехьауэ щы-
тащ «Спутник V», «ЭпиВакКорона», «Кови-
Вак», «Спутник Лайт» жыхуиIэхэр. «Спутник 
Лайт»-м къищынэмыщIауэ, мыдрейхэр 
 псори пIалъэ гуэр я зэхуакуу тIэу зыхеб-
гъэлъхьэн хуейщ.

Вакцинэ лIэужьыгъуэщIэр къыдагъэкIы-
нущ «Вектор-биальгам», «Герофарм» ком-
паниехэм, «Вектор» щIэныгъэ центрым. 

ЩХЬЭЩЭМЫЩI  Изэ.

Зыгъэхьэзырар
ЖЬЭКIЭМЫХЪУ 

Маринэщ.

МафIэ  здэщымыIэр  тахътэкъым.
Лъэпкъ Iущыгъэ:

Блогым и дунейпсо ма-
хуэщ

УФ-м щагъэлъапIэ вете-
ринарым и махуэр

Къыргъызстаным и щхьэ-
хуитыныгъэм и махуэщ. 
1991 гъэм абы теухуа унафэ 
къищтащ Къыргъыз Рес-
публикэм и Совет нэ-
хъыщхьэм.

Молдовэм щагъэлъапIэ я 
анэдэлъхубзэм и махуэр. 
1989 гъэм молдаванхэм я 
бзэр латин тхыкIэм техьащ 
икIи ар къэралыбзэу а щIы-
налъэм щагъэуващ.

Польшэм Зэкъуэтыны-
гъэмрэ Хуитыныгъэмрэ 
щамахуэщ

Узбекистаным ягу къы-
щагъэкIыж политикэ за-
лымыгъэ кIэлъызэрахьэу 
ягъэкIуэдахэр

1492 гъэм Москва пщы-
гъуэмрэ Уэсмэн империем-
рэ япэ дыдэу зэращIылIащ 
мамырыгъэ зэгурыIуэны-
гъэр.

1892 гъэм Урысей хьэры-
чэтыщIэ Третьяков Павел 
Москва къалэм иритыну му-
рад ищIащ илъэс куэдкIэ 
зэхуихьэса художественнэ 
галереер.

1907 гъэм Инджылызым, 
Франджым, Урысейм къы-
зэрагъэпэщащ дзэ-полити-
кэ зэгухьэныгъэр - Антантэр. 
Германием, Австро-Венгри-
ем, Италием я апхуэдэ зэ-
гухьэныгъэу 1879 - 1882 гъэ-
хэм зэфIэувам иригъэкIуэкI 
политикэм пэщIэтын му-
радырт абы и къалэн нэ-
хъыщхьэр.

Къэбэрдей-Балъкъэрым и цIыхухэу пщIэ зыхуэтщIхэ! 
«Урысей зэкъуэт» политикэ партым и кандидатхэр Урысей Феде-

рацэм и Федеральнэ Зэхуэсым и Къэрал Думэм и VIII зэхыхьэ-
гъуэм депутату щыхахынухэм яхегъэхьэ. 

Хэхыныгъэхэр ди къэралым дежкIэ мыхьэнэшхуэ зиIэ Iуэхущ, 
ипэкIэ Къэрал Думэм щылэжьахэм я IуэхущIафэхэр къыщапщытэ 
лъэхъэнэщ, политикэ экзаменкIэ уеджэ хъуну. Абы «Урысей зэ-
къуэтыр» сыткIи хуэхьэзырщ. 

Илъэситхум къриубыдэу ди партым закон куэд къищтащ эконо-
микэм и зыужьыныгъэм хуэунэтIауэ. КъищынэмыщIауэ, урысей 
хьэрычэтыщIэхэр дэIыгъынымкIэ куэд зэфIихащ, абыхэм ят нало-
гыр игъэмэщIащ. Зи щхьэ хуэлэжьэжхэр законкIэ диIыгъащ. Гу-
лъытэ ин хуищIащ цIыхухэм псэукIэ и лъэныкъуэкIэ ядэIэпы-
къуным. Абы ипкъ иткIэ, 2026 гъэ пщIондэ анэм и мылъкур ятыну 
яубзыхуащ, ныкъуэдыкъуэхэм ахъшэ зэрырат жыпхъэр ягъэ псын-
щIащ. 

Зи ныбжьыр илъэсибл иримыкъуа сабий зиIэ адэ-анэхэр сыма-
джэу дэсыху я улахуэм кIэрымыхуIауэ ират, щытыкIэ гугъу ит уна-
гъуэм щыщ бзылъхугъэ уэндэгъум мазэ къэс ахъшэ  хухах. Сабийм 
и ныбжьыр илъэсрэ ныкъуэрэ хъуху адэ-анэ мылажьэм хуаутIыпщ 
ахъшэм хэхъуащ, декрет щысу лэжьапIэншэ хъуахэм ират пособи-
ери нэхъыбэ ящIащ. 

ХабзэкIэ щIэдгъэбыдэжри, курыт еджапIэхэм я пэщIэдзэ 
классхэм кIуэ цIыкIухэр ягъашхэу зэтедублащ, зэдэлъхузэ шыпхъу-
хэр зы сабий гъэсапIэ, курыт еджапIэ къащтэу зэтедухуащ. 

ИджыкIэ программэ хэхам тету школхэм автобус нэхъыбэ 
яхухэхыным иужь итщ партыр. 2016 гъэ лъандэрэ Урысейм и хэ-
гъэгухэм псоми зэхэту автобус мини 9 ягъэкIуащ, курыт еджа-
пIэхэм щхьэкIэ. Къуажэхэм егъэджакIуэу щылэжьэну кIуэхэм сом 
мелуан етыныр Президентым и жэрдэму къыщыхилъхьэм, ди 
парт ри арэзы техъуауэ щытащ абы. Апхуэдэ дыдэу кхъахэ хъуа 
унэхэм цIыхухэр къыщIэгъэIэпхъукIыным теухуа Iуэхуми ди гуа -
щIэ хэтлъхьащ. БлэкIа илъэсихым къриубыдэу къэрал щIыбым 
ще кIуэкIа гугъуехьхэм, санкцэхэм, пандемием щхьэ кIэ къэмынэу 
Парт Программэр гъэзэщIа  хъуащ. 

Адрей политикэ партхэм хуэдэу, дыдейм хэтхэр «самоизоляцэ» 
жаIэу дэсакъым, атIэ я къару псори цIыхухэм ядэIэпы къуным 
 хуаунэтIащ. Хэгъэгу псоми волонтёр центрхэр къы щы зэIутхащ. 
Сом мелуан 500-м щIигъу тедгъэкIуэдащ дохутыр щыгъынхэр, ме-
дицинэ нэкIуIупхъуэхэр, дохутырхэм папщIэ ерыскъы, сыма-
джэщхэм щхьэкIэ реанимобилхэр къэщэху ным. Партым зэры хэ-
тым щхьэкIэ взносхэр тIэу зыхуэтхьэсащ хуэныкъуэхэм защIэд-
гъэкъуэн папщIэ. 

Пандемиер къызэнэкIыным, ди цIыхухэм ядэIэпыкъуным  теухуа 
хабзэ зыбжанэ къищтащ партым а лъэхъэнэ гугъум, къи щы нэ-
мыщIауэ, цIыхухэр я IэнатIэм пэIэщIэу къэмыкIуэу зэ рылажьэ 
 Iэмалыр зэтриухуащ. ЦIыхухэм лэжьапIэ IэнатIэ етыным теухуа 
 законым илъэс 30 лъандэрэ зыри еIусатэкъым, лэжьапIэм щIэмы-
су я къалэныр ягъэзащIэ зэрыхъуным теухуа гуэри хэттэкъым. 
Иджы Лэжьыгъэ кодексым хэтщ IуэхущIапIэм щIэмысу я пщэ 
къыдэхуэхэр зэфIэзыгъэкIхэми абы къе кIуалIэхэми я хуитыны-
гъэр зэрызэхуэдэр. ЦIыхур унэм щигъэлэжьэну хуитщ унафэ-
щIыр, ауэ абы щхьэкIэ зыхуеину Iэмэпсымэ псомкIи къызэ-
ригъэпэщын хуейщ. 

«Урысей зэкъуэтым» езым и программэ иIэжу хохьэ хэхыны-
гъэхэм, абы и лъабжьэр цIыхухэр зыхуэныкъуэу къагъэлъэ-
гъуахэмрэ я чэнджэщхэмрэщ. Илъэс 20 хъуауэ «Урысей зэ къуэ-
тыр» УФ-м и Президент Путин Владимир и гъусэу мэлажьэ къэра-
лыр - нэхъ лъэщ, цIыхухэм я псэукIэр нэхъыфI ящIын щхьэкIэ. 

МащIэкъым тхузэфIэкIар. КъэкIуэнуми дыхуэхьэзырщ. Ауэ а 
 гъуэгуанэр дэ къыткъуэт цIыху мелуан бжыгъэхэр ди мыгъусэу 
тхуэкIунутэкъым. ДяпэкIи дызэгъусэущ зыужьыныгъэм и гъуэгум 
дызэрырикIуэфынур. Урысей лъэщымрэ псэукIэ тын шымрэ дри-
телъхьэщ!

Урысей Федерацэм и Федеральнэ Зэхуэсым и Къэрал 
Думэм и VIII зэхыхьэгъуэм и депутату хахыну зыкъэзы-
гъэлъагъуэ, КПРФ-м и Къэбэрдей-Балъкъэр Республикэ 
къудамэм и япэ секретарь Пащты Борис Бахъсэн щIына-
лъэм хыхьэ Къулъкъужын Ищхъэрэ къуажэм 1957 гъэм 
мэлыжьыхьым и 8-м къыщалъхуащ. 1979 гъэм - КъБКъУ-р 
инженер-механик, 2002 гъэм Москва дэт Индустриальнэ 
университетыр юрист IэщIагъэхэр иIэу къиухащ. 

1979 - 1987 гъэхэм Октябрьскэ райкомым, Налшык къалэ 
комитетым, ВЛКСМ-м и Къэбэрдей-Балъкъэр обкомым ин-
структору щылэжьащ. 1985 - 1997 гъэхэм «ЩIалэгъуалэ 
унэм» и унафэщIу, 1995 - 1997 гъэхэм Налшык къалэ щIыпIэ 
самоуправленэм и депутату щытащ. 1997 - 2003, 2003 - 
2007, 2013 - 2019 гъэхэм КъБР-м и Парламентым депутату 
щыIащ. 

2007 гъэ лъандэрэ къэрал къулыкъу ирехьэкI. А илъэсым 
щегъэжьауэ ар лэжьащ КъБР-м щIалэгъуалэ Iуэхухэмрэ 
жылагъуэ зэгухьэныгъэхэм ядэлэжьэнымкIэ и къэрал ко-
митетым и унафэщIу. 2009 - 2012 гъэхэм КъБР-м щIалэ-
гъуалэ Iуэхухэмрэ жылагъуэ зэгухьэныгъэхэм ядэлэжьэ-
нымкIэ и министру лэжьащ. Иджыпсту КъБР-м и Парла-
ментым и 6-нэ зэхыхьэгъуэм и депутатщ.

Пащты Борис къыхуагъэфэщащ ВЛКСМ-м и Къэбэрдей-
Балъкъэр обкомым, ВЛКСМ-м и ЦК-м я щIыхь тхылъхэр, 
ВЛКСМ-м и ЦК-м «Комсомолым жыджэру зэрыщылэжьам 
папщIэ» дамыгъэр, «Урысейм и Парламент» дамыгъэр, 
КъБР-м, КъБР-м и Парламентым я ЩIыхь тхылъхэр къра-
тащ, Урысей Федерацэм и Федеральнэ Зэхуэсым Федера-
цэмкIэ и Советым и щIыхь тхылъри къыхуагъэфэщащ. 

Пенсэ Iуэхум халъхьа зэхъуэкIыны-
гъэхэм урысей пенсэ ухуэкIэр зэ пIэ-
зэрыт, щыщIэныгъэншэ ящIауэ къып-
хуэлъытэнукъым. Къэралым цIыхур 
пенсэ щыкIуэ ныбжьыр зэрыхигъэ-
хъуам къыхуихьар жылагъуэр щхьэ-
жагъуэ зэрищIарщ, иджырей влас-
тым хуащI Iулыджыр зэригъэкIуэ-
дарщ, Пенсэ Фондым и мылъкур 
 пIалъэ кIэщIкIэ фIэкIа зэри мы хъу-
мэфынурщ. 

Иджыри илъэси 5-кIэ ар апхуэдэу 
къэбгъанэмэ, пенсэ ухуэкIэр зэре-
кIэкIуэнум шэч хэлъкъым. А Iуэхум 
фIы и лъэныкъуэкIэ зихъуэжын пап-
щIэ щIапхъэхэр мыращ: 

1. Пенсэр баллхэмкIэ къэбжыныр 
щыгъэтауэ, цIыхур зэрылэжьа илъэс 
бжыгъэмрэ улахуэмрэ тещIыхьауэ 
гъэувын. Мыр нэхъапэми къагъэсэ-
бэпу щытащ, цIыхухэм я дежкIи нэхъ 
тыншт. 

2. 1967 гъэм къалъхуахэм папщIэ 
къэралым щхьэхуэу «Нэхъыжьхэм 
папщIэ фонд» къызэригъэпэщын 

Дэ ди лэжьыгъэм лъабжьэ хуэтщIыр 
иджырей социалист гупсысэкIэм нэ-
хъыфIу хэлъхэрщ. Ар пэжыгъэрщ, хуиты-
ныгъэрщ, зэкъуэтыныгъэрщ. ИпэкIэщ 
дыздэплъэр, зэи дыкъикIуэтыркъым. Дэ 
тхузэфIэкIынущ жылагъуэ зэпIэзэрыт, 
зыкIи мышынагъуэ духуэн. Сыт щхьэкIэ 
жыпIэмэ, ди дежкIэ нэхъыщхьэр цIыху-
хэрщ. 

Дэ, социалистхэр, нэхъыбэу дызэгуп-
сы сыр егъэджэныгъэр пщIэншэу щы-
тынырщ, медицинэмрэ псэупIэмрэ псо-
ми тыншу зыIэрагъэхьэфынырщ, цIыху-
хэм лэжьыгъэ ягъуэтынымкIэ шэсыпIэ 
хъу нырщ, пенсэхэр къэзылэжьахэм еты-
нырщ.

Абы зыри гугъу хэлъкъым, ауэ ди зэ-
маным хэпсэукI цIыху къызэрыгуэкIхэм 
а хуитыныгъэр къытрахащ. Пенсэм 
феп лъыт: цIыхухэм я еплъыкIэр къамы-
лъы тэу, абы епха хабзэхэр яхъуэж. Дэ 
ды те лэжьэнущ цIыхухэм я пенсэ ныб-
жьыр и пIэм игъэувэжыным - илъэс      

55-мрэ  60-мрэ зыгъэпсэхуакIуэ тIысы-
жу. 

Ди партым и мурад нэхъыщхьэу зы щIэ-
бэнхэм ящыщщ Урысейм щыщыIэ хъуа 
къулейсызыгъэм цIыхухэр къыхэшыныр, 
зэхуэмыдэныгъэр гъэкIуэдыныр. Пса-
лъэм къыдэкIуэу жыпIэмэ, ди IэщIагъэлI-
хэм къахутащ Урысейм пенсэу нэхъ ма-
щIэ дыдэу сом мин 31-рэ щыгъэувын 
зэрыхуейр, инфляцэм теухуауэ абы илъэс 
къэс хагъахъуэу. Мыр бжыгъэ къызэ-
рыгуэкIкъым, атIэ къэрал мылъкум къы-
хагъэкIыфын, цIыхухэм яхуэфащэ сом 
бжыгъэщ. 

Ди гупыр иджырей мардэхэм тет, Уры-
сейр псэукIэ и лъэныкъуэкIэ къэрал 
 лъэщу зэфIэзыгъэувэну къалэн зыщы-
зыщIыж политикэ партщ. Ди партыр езым 
и зэфIэкIкIэ, зэчийкIэ, жэрдэмкIэ къэрал 
хъугъуэфIыгъуэхэр зыхъумэ гупщ. Уры-
сейм и къэкIуэнур къызыфIэIуэху псоми 
гъусэ зыкъытхуащIыну къыхудоджэ. Бюл-
летеным ит 6-р къыхэфх! 

Урысейм и Суд пристав-
хэм я федеральнэ къулы-
къум и управленэу КъБР-м 
щыIэм и унафэщI - КъБР-м 
и суд пристав нэхъыщхьэ, 
къэрал кIуэцI къулыкъум и 
полковник Бауаев Ахъмэт 
иригъэкIуэкIа пресс-кон-
ференцым щытеп сэ лъы-
хьащ 2021 гъэм и япэ мази-
хым я лэжьыгъэм къри-
кIуахэм.

ЗЭЛЭЖЬЫПХЪЭХЭР дэф-
тэр 836256-рэ хъурт, дэтхэнэ 
суд приставми ику иту 6016-
рэ къылъысу. ЩIыхуэ зы-
телъхэр хабзэм тету цIыхуи 
180-рэ уголовнэ жэуапым 
ирашэлIащ - 2662-рэ адми-
нистративнэм. Урысей Фе-
дерацэм икIыну хуит ямыщI-
хэр 50752-рэ, рулым дэ тIыс-
хьэныр зыпаубыдхэр 1110-рэ 
мэхъу, щIыхуэ зытелъ  1463-м 
я мылъкур къатхьэкъуащ. 

Нэхъ мащIэ хъуащ 

ЕхъулIэныгъэхэр яIэу
дызэлэжьэпхъэ уголовнэ 
дэф тэрхэр (259079-рэ), абы 
къыдэкIуэу и кIэм нагъэсащ 
е зэфIагъэкIащ 320497-рэ. 
Псори зэхэту едгъэпшынащ 
сом мелард 1,7-рэ, бюджет 
зэмылIэужьыгъуэхэм псоми 
зэхэту сом мелуан 731-м 
щIигъу хуедгъэхьащ,- жиIащ 
Бауаев Ахъмэт. 

АдэкIэ къыхигъэщащ зы-
ми емыупщIу щхьэзыфIэ -
фIу ящIа ухуэныгъэхэр ихы-
жыным, абыкIэ хуитыныгъэ 
ямыIэу хэщIапIэхэр зыIыгъ-
хэр а унэхэм къыщIэгъэ Iэп-
хъукIыным ехьэлIа лэжьы-
гъэр зэрырагъэкIуэкIыр. 
Иджы кIэ апхуэдэ Iуэхуи 167-
рэ зэфIагъэкIащ.

Гъуэгум зэрыщызекIуэ 
 хабзэхэр къызэпызыудхэм 
ехьэ лIауэ къащта унафэхэр 
гъэзэщIа зэрыхъур къап щы-
тэн мурадкIэ КъБР-м щыIэ 
МВД-мрэ «Республикэ шы-
нагъуэншэ» къэрал Iуэху-

щIапIэмрэ ящIыгъуу Нал-
шык къалэ къыдыхьэпIэхэм 
рейдхэр щрагъэкIуэкI. Абы 
кърикIуэу ГИБДД-м и Iэна-
тIэхэм я унафэкIэ бюдже-
тым кIуащ сом мелуан 83-
рэ. 

Хуит ямыщI хьэпшып 
3443-рэ судхэм щIахьэну 
 къахутащ, административнэ 
хабзэр 561-рэ къызэпаудауэ 
къыщIагъэщри ятхащ.

- Управленэм а лэжьыгъэр 
ирегъэкIуэкI коллектор  
IуэхущIапIэхэм я лIыкIуэхэр 
хабзэншагъэкIэ къатегуп-
лIэ ным цIыхухэр щыхъумэ-
ным ехьэлIауэ. ЦIыхуи 10-м 
зыкъытхуагъэзат апхуэдэ 
IуэхукIи, дыхэплъэри судым 
едгъэхьащ микрофинанс 
компанием административ-
нэ хабзэр къызэрызэпиудам 
теухуа протоколыр, - жиIащ 
Бауаев Ахъмэт.

Управленэм хабзэм тету 
къигъэсэбэп Iэмалхэм къы-
зэрагъэпэщ щIыхуэр егъэп-
шыныныр, налогыр, къуэ-
дыхэр, бэджэнду къащтэм 
пэкIуэхэр, нэгъуэщIу бюд-
жет зэхуэмыдэхэм кIуап-
хъэм хэгъэхъуэныр. 

КъБР-м и суд пристав нэ-
хъыщхьэм къызэрыхигъэ-
щащи, IуэхущIапIэм и гу -
пым и мурадщ къэрал 
властым и органхэм ящIы-
гъуу лэжьэну, суд актхэм, 
 нэгъуэщI органхэмрэ къу-
лыкъущIэхэмрэ я актхэм 
къы щыгъэлъэгъуахэр нэ-
щIысауэ зэфIэхынымкIэ 
зыхуеину Iэмал псори къа-
гъэсэбэпыну. 

 
УАРДЭ Женя. 

Сурэтыр  Холлаевэ 
Марзият  трихащ.

1914 гъэм Урысейм и пащ-
тыхь Николай ЕтIуанэм и 
унафэкIэ Санкт-Петербург 
къалэм и цIэр Петрограду 
зэрахъуэкIащ. 

1925 гъэм СССР-м унафэ 
къыщыдэкIащ цIыху псоми 
Iэмал имыIэу пэщIэдзэ 
щIэныгъэ ягъэгъуэтыным 
теухуауэ.

1935 гъэм Донбасс щыщ 
шахтёр Стаханов Алексей и 
IэнатIэм рекорд щигъэуващ 
- фIамыщIу махуэм къыщIи-
хын хуеям хуэдэ 14-кIэ щIри-
гъэгъуащ. Адрейхэми абы 
щапхъэ трахащ икIи ар «Ста-
хановым зэхиубла зэщIэхъе-
еныгъэм» и лъабжьэ хъури, 
къэралпсо зэхьэзэхуэм Iэна-
тIэ псоми зыщиубгъуауэ щы-
тащ. 

1971 гъэм Къэбэрдей-
Балъ къэрым Октябрь Рево-
люцэ орденыр къратащ.

1966 гъэм, нэхъапэм ду-
нейм апхуэдэ къыщымы-
хъуауэ, компьютерхэр шах-
мат зэдэгъэджэгунымкIэ зэ-
пеуэ Нью-Йорк щекIуэкIащ. 

1974 гъэм Алыджым уна-
фэ къищтащ НАТО-м къы-
хэкIыжыным теухуауэ.

1990 гъэм Берлин Iэ щы-
традзащ ГДР-р ФРГ-м зэ-
рыгухьэм теухуа зэгурыIуэ-
ныгъэм. Абы ипкъ иткIэ 
нэмыцэ лъэпкъыр зэрыу бы-
дыжащ - зы хъужащ илъэс 
40-м щIигъукIэ зэпэщхьэхуэу 
псэуа къэралитIыр.

1994 гъэм советыдзэхэр 
Гер манием къишыжыным 
пы щIа Iуэхухэр зэфIэкIащ.

1997 гъэм автомобиль зэ-
жьэ хэуэм хэкIуэдащ Инджы-

лызым и пащтыхьыкъуэм и 
щхьэгъусэ Дианэ.

12 гъэм къалъхуащ Уры-
мым 37 - 41 гъэхэм и импе-
ратору щыта Гай Юлий Це-
зарь.

Урыс тхакIуэ, усакIуэ, фи-
лософ Радищев Александр 
къызэралъхурэ илъэс 272-рэ 
ирокъу.

Филологие щIэныгъэхэм я 
доктор, профессор, адыгэ-
бзэр джыным хэлъхьэны-
гъэшхуэ хуэзыщIа Турчани-
нов Георгий къызэралъхурэ 
илъэси 119-рэ ирокъу.

АР-м щIыхь зиIэ и сурэтыщI 
Иуан Аслъэн къызэралъ ху-
рэ илъэс 93-рэ ирокъу.

Психологие щIэныгъэхэм я 
доктор, профессор, УФ-м 
щIэныгъэмкIэ щIыхь зиIэ и 
лэжьакIуэ КIытIэ Ахьмэд 
къызэралъхурэ илъэс 93-рэ 
ирокъу.

Дуней псом щыцIэрыIуэ 
америкэ актёр Гир Ричард и 
ныбжьыр илъэс 72-рэ 
 ирокъу.

Урысей кинорежиссёр цIэ-
рыIуэ, УФ-м и цIыхубэ артист 
Учитель Алексей и ныбжьыр 
илъэс 70 ирокъу.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
пшэр техьэ-текIыу щыщыты-
нущ. Хуабэр махуэм градус 
28 - 29-рэ, жэщым градус I9 
- 22-рэ щыхъунущ.

1991 гъэм КъБКъУ-м и меди-
цинэ факультетыр къиу хащ, 
2007 гъэ пщIондэ Республикэ 
клиникэ сымаджэщым щы-
лэжьащ. 2007 гъэм къы щы-
щIэ дза уэ 2018 гъэ пщIондэ 
 Къалэ клиникэ сымаджэщ 
№1-м щы Iащ.  2018 гъэм 
 мэкъуауэгъуэм и 14-м ще-
гъэжьауэ 2019 гъэм дыгъэ-
гъазэм и 23 пщIондэ Атамано-
вэ Иринэ Май районым и сы-
маджэщ нэхъыщхьэм и доху-
тыр нэхъыщхьэм и къа лэнхэр 
игъэзэщIащ. 2013 гъэм «Узыншагъэр 
хъумэ ным ехьэлIа мене джмент» IэщIа-
гъэр щыз ригъэгъуэтащ Санкт-Петербург 
дэт къэрал университетым. Мы зэманым 
ар «Республикэ сабий клиникэ сыма-
джэщ» IуэхущIапIэм и кабинетым и уна-
фэщIщ.

- Дунейпсо политикэм къыщекIуэкI зэ-
хъуэкIыныгъэшхуэхэм ящыщу сэ сызи-
телъхьэр щхьэхуитыныгъэмрэ цIыхухэр 
зэхуэдэу, дэIэпыкъуныгъэ ягъуэту гъэп-
сэунымрэщ. Респуб ликэм сыщопсэури, 
абы и гугъуехьхэми фIыуэ сыщыгъуа-
зэщ. Заводхэр зэры щымыIэжыр, меди-
цинэр егъэфIэкIуэн зэрыхуейр, ула-
хуэмрэ сти пендиехэм рэ зэрымащIэ ды-
дэр, бюджет ахъшэр тэмэму зэры те-
мыгуэшар - мы псом цIы ху бэм я пщIэр 
ирегъэ хуэх.

Сэ сыхуейщ къэрал лъэ рызехьэ дыхъу-

ну: къэкIуэнум щхьэкIэ поли-
тикхэм жэуап яхьу, цIыхум и 
гуа щIэм пщIэ хуащIу, щIэны-
гъэм, егъэ джэ ныгъэм, ме ди-
цинэм зыужьы ныгъэ ягъуэту. 
А Iуэхугъуэхэм хухах мылъкур 
нэхъыбэ щIы н хуейщ.

Политикэ, экономикэ зэ-
хъуэ кIыныгъэхэр щекIуэкIкIэ 
нэхъыбэм я Iуэху еплъыкIэр 
къэлъытауэ щытын хуейщ. Ди 
партым къыхуреджэ цIы ху хэм 
зэхуэдэ Iэмал етыным, я хуи-
тыныгъэхэр хъу мэным, пщIэ 

яIэным.
ДызыхущIэкъун хуейр цIы хум и гъащIэр 

екIурэ-ещхьу ирихьэ кIы нырщ. Абы и 
лъэныкъуэкIэ «Яблоко» партым къыхе-
лъхьэ зыужьыныгъэм теухуа хэкIыпIэхэр. 
ЦIы хухэр езэшащ шынэурэ. Ахэр зэхъ-
уэкIыныгъэфIхэм хуэныкъуэщ, хуиту я 
Iуэху еп лъы кIэхэр къагъэлъэ гъуэфын па-
пщIэ. Къэралым щыгъэ кIуэ дын хуейщ Iу-
лъхьэ зэ ры зэIэпахыр. Абы щыгъуэм цIы-
хухэр нэгъуэщI щIыналъэ хэм кIуэнутэ-
къым, ахъшэ нэхъыбэ къы зэрахьын Iэ-
мал лъыхъуэу.  

Нобэ цIыхухэм я пIэкIэ унафэ тращIыхь 
хэхыныгъэ хэм хагъэтынухэм, текIуэныгъэ 
зратынухэм ехьэлIауэ. 

Ди дежкIэ нэхъыщхьэр пэ жым и телъ-
хьэ, зыми и унафэ щIэмыт депутатхэр 
 ди Iэнырщ. Iэ зэрытIэтым хуэ дэущ, адэкIэ 
ди гъащIэр зэ рыхъунур.

«Яблоко»  урысей  политикэ  партым  къыбгъэдэкIыу
зыкъэзыгъэлъэгъуа  Атамановэ  Иринэ

Сымаджэ хьэлъэхэмрэ 
ныкъуэдыкъуэхэмрэ за-
щIэгъэкъуэнымкIэ «Гума-
щIагъэ-07» псапащIэ фон-
дым и унафэщIу 2017 гъэ 
лъандэрэ сы щытщ, абы 
къыхэкIыу фIыуэ къызгу-
роIуэ цIы хум я гугъуехьхэр 
зыхуэдэр, тхьэмыщкIагъэр 
къызыхэкIыр, жылагъуэр 
зыхуэныкъуэ дэIэпыкъуны-
гъэхэр.

УФ-м и Федеральнэ 
Зэхуэсым и Къэрал Думэм 
и депутату зыхезгъэхыну 
зыкъыщIэзгъэ лъагъуэм и 
щхьэусыгъуэ нэхъыщхьэр, 
- къэралым и щIыналъэхэм 
псори зэхуэдэу зегъэу жьы-
нымкIэ щыIэ Iэмалхэр гъэ-
зэщIэн, жыла гъуэхэр зэ Iу-
зэпэщу гъэпсэун хуейуэ 
къызолъытэри аращ. 

Медицинэ
Медицинэм и Iуэхутхьэб-

зэхэр къэралым и дэтхэнэ 
жылагъуэми нэгъэсып-
хъэщ. Мы зэманым гу зы-
лъыттэращи, «фонд» зэ-
мы лIэу жьыгъуэхэмрэ а 

Iуэхум дэлэлу хэтхэмрэ сом 
мелардхэр зэхадыгъуэ, 
 хущхъуэхэмрэ Iэмэп сы-
мэхэмрэ къыщащэхукIэ. 
Аращи, къэрал кIэ лъып-
лъыныгъэхэр нэхъ ткIий 
щIын хуейщ. Зи Iуэху-
тхьэбзэхэм пщIэ щIатыну 
къэзыгъэув къэрал сыма-
джэщхэр къехьэкI-нехьэкI 
хэмыту жэуапым ешэлIэн 
хуейщ. Сымаджэхэм пап-
щIэ ахъшэ зэхуахьэсу зэ-
рыщытри къекIуркъым ди 
къэрал къулейм хуэдэм и 
дежкIэ, ар и мылъкум къы-
хигъэкIыфу щытыпхъэщ.

Зэхуэдэныгъэ
Урысей Федерацэм 

щып сэухэм я хуитыны-
гъэхэр зэхуэдэу щытын 
 хуейщ. ЦIыхухэр щIэупщIэ 
зэпытщ: «Сыт мыпхуэдиз 
щIыуэпс хъугъуэфIыгъуэ 
зыбгъэдэлъ ди къэралым 
щыпсэум и процент 90-р 
щIыхуэмыщIар?». Сэ тез-
гъэчыныхьынущ Урысейм 
къыщалъхуа дэтхэнэми ди 
зэхуэдэу щыт щIыуэпс 

х ъугъуэфIыгъуэхэм ящы-
щу ящэм и Iыхьэ хэха 
цIыхум илъэс къэс етыным 
теухуа законыр къащтэ-
ным. Хэкур зейр цIыхухэ-
ращ!

Егъэджэныгъэм
и IуэхукIэ

Школхэм, сабий гъэса-
пIэхэм зы Iуэхутхьэбзэ 
щхьэ кIи адэ-анэхэм ахъшэ 
щызэхадзэ къэхъун хуей-
къым. Ар зи пщэрылъыр 
езы къэралырщ. Урысейм 
и школ псоми зэрыщеджэ 
тхылъхэр зэхуэдэу щытын 
хуейщ. Урысейм щеджэ 
дэтхэнэ студентми Iэмал 
иIэн хуейщ, еджапIэм зэ-
рыщIэтIысхьэу, илъэс 15-
20-м тещIыхьауэ процент 
зытемылъ кредит къищтэ-
ну. 

Кузьминов Олег
(«Родина» урысейпсо политикэ парт)

«Захуагъэ  здэщыIэ  Урысей»
партыр  пэжым  и  телъхьэщ

«Урысей  зэкъуэт»

 хуейщ. Ар езы цIыхухэм къалэжьым 
къыхэкI ахъшэм щыщу щытынущ. 

3. Пенсэ фондым хущыщIэ мылъ-
кур гъэмэщIэн. Абы папщIэ фондым 
ахъшэр зытригъэкIуадэр къэпщытап-
хъэщ. Псалъэм папщIэ, ди зэманым 
Iуэхутхьэбзэ куэд электроннэ Iэмал-
кIэ зэрызэфIахым къыхэкIыу, апхуэ-
диз IуэхущIапIэ имыIэми хъунущ. 
Пенсэ фондым и унэхэр щIыналъэ 
мылъку пщIыж хъунущ, пенсэ кIуахэр 
нэгъуэщI IэщIагъэхэм щыхурагъаджэ 
лъэщапIэу къызэIупхыжмэ, сэбэпы-
нагъ къыпэкIуэнущ. 

4. ЦIыхухэм пенсэм епха я хуиты-
ныгъэхэр езыхэм къыхахыжыну хуит 
щIын. Ар зэлъытауэ щытынур е я ныб-
жьырщ (цIыхухъухэри цIыхубзхэри 
илъэс 55-рэ нэхъ мынэхъ щIалэу) е 
зэрылэжьа илъэс бжыгъэрщ (илъэс 
35-рэ нэхърэ мынэхъ мащIэ). Илъэс 
35-кIэ улэжьамэ, илъэс 55-м пенсэ 
укIуэ хъунущ, пенсэ ахъшэу мащIэ 
фIэкIа къыумыхьу. Илъэс 70 ухъухукIэ 
улажьэрэ - къуатыну ахъшэр нэ-

хъыбэу пенсэ укIуэнущ. 
5. ЦIыхум и пенсэ стажыр къищэху-

ну хуитыныгъэ етын. Апхуэдэ Iэмал 
цIыхум яIэкъым иджыпсту. Пенсэ 
кIуэгъуэр къэса нэужь, яхуримыкъу 
илъэс бжыгъэр къащэхуу хуит щIын 
хуейщ. 

6. Лажьэхэм я улахуэм хагъэкIыу 
ахъшэр хузэхуэхьэсыныр цIыхум 
зэры хуейуэ къыхихыу зэтеухуэн 
 хуейщ. ЦIыхум а Iэмалым тетыныр 
къыхихмэ, езыми и унафэщIми льго-
тэ етыпхъэщ. Мылъку зэхэлъхьэ Iэма-
лыр къэублэжыпхъэщ. А ухуэкIэращ 
пенсэр нэхъыбэ, а зэрызэхуахьэс 
щIы кIэр нэхъ пэж зыщIынур. 

7. Пенсэ счётхэр цIыхухэращ зейуэ 
щытын хуейр, армыхъумэ къэралра-
къым. Абы ипкъ иткIэ, дэтхэнэми 
езым и ахъшэм унафэ трищIы хьы-

жыфынущ, хуеймэ и щIэблэм ири-
тыфынущ. 

ИщхьэкIэ зи гугъу щытщIахэм 
иджырей пенсэ ухуэкIэм зригъэ-
хъуэжынурэ Урысейм и цIыхухэр я 
пщэдейм фIыкIэ щыгугъыу псэуфы-
нущ.

«Партия Роста»-м пенсэ Iуэхум халъхьа зэхъуэкIыныгъэхэм хэплъэжын хуейуэ къелъытэ

«Урысей Федерацэм и Федеральнэ Зэхуэсым и Къэрал Думэм и 
депутатхэр хэхыным теухуауэ» 20-нэ Федеральнэ законым и 66-нэ 
статьям и 1-нэ Iыхьэм ипкъ иткIэ тхыгъэхэр пщIэншэу тыдодзэ. 

УФ-м и «Рослесхоз» 
Iуэху щIапIэм мэзхэм къы-
щыхъу мафIэсым кIэ-
лъыплъ и хъыбарегъащIэ 
IэнатIэм дызэрыщигъэ-
гъуэзамкIэ, спутникхэм 
къагъэлъэгъуащ Къэбэр-
дей-Балъкъэрым мафIэс 
къыщыхъункIэ шынагъуэ 
здэщыIэ мэзылъэ щIыпIэу 
27- рэ зэрыщыIэр. 

АПХУЭДЭ кIэлъыплъы-
ныгъэхэм я фIыгъэкIэ ма-
фIэсым пэщIэт IэнатIэхэм я 
лэжьакIуэхэр а щIыпIэхэм 
носри, шынагъуэр къамы-

гъэхъун яхузэфIокI. Иужь-
рей илъэситхум ди рес-
публикэм и мэзхэм мафIэ -
су 15 къыщыхъуащ. Апхуэдэ 
щIыпIэхэм хиубыдащ Бахъ-
сэн, Шэджэм щIыналъэхэр, 
Налшык къалэр.

2019 гъэм Бахъсэн щIына-
лъэм къыщыхъуа мафIэс 
нэхъ ин дыдэм и зэранкIэ  
ди мэзхэм хэщIыныгъэу 
 гектари 171-рэ ягъуэтащ. 
IэщIагъэлIхэм зэрыжаIам-

кIэ, мафIэ бзийр зэбгры зы-
хын жьышхуэ къыкъуэ мы у-
мэ, ди мэзхэм пхуэмыгъэун-
кIыфIын лыгъэ къы щы хъур-
къым, щIыIэпсу зэ рыщытым 
и фIыгъэкIэ. Мэз хозяйст-
вэхэр зыхуеину техникэ хэм-
рэ Iэмэ псы мэ хэмкIэ, ма-
фIэсгъэункIыфI маши нэ-
хэм псыр псынщIэу щрагъа-
хъуэ щIыпIэхэмкIэ нэсу 
къызэгъэпэщащ.

- Ди мэзхэм нэхъыбэу 

къы щыкI бжейр, уэзды-
гъейр, букыр нэхъ хуэм ды-
дэу зызыужь жыгхэм хаб-
жэ. Абыхэм мафIэсым ярит 
хэщIыныгъэр илъэси 100-м 
нэскIэ пхузэтегъэувэжыну-
къым. Мэзым и щIыуэпс 
зэхэлъыкIэм игъуэтынкIэ 
хъуну ныкъусаныгъэ инхэм 
ятепщIыхьмэ, абы илъэс 
600 - 800-р и пIалъэщ. Ди 
гуапэ зэрыхъунщи, Кавказ 
Ищхъэрэр ящыщщ мэз ма-

фIэсхэр щымащIэ щIына-
лъэхэм. 

МэзхэмкIэ шынагъуэр 
иджы хуэдэ гъавэ Iухыжы-
гъуэ зэманырщ. Ямылейуэ 
зэ рыхуабэми емыплъу, гъа-
вэр къызытрахыжа щIым  
тет удз ежьужьыр, хьэуазэр 
ягъэсыну хуожьэ. Псом 
 нэхърэ нэхъыфIыр ахэр 
зэрыщыту щIэвэнырщ, - ды-
щегъэгъуазэ Урысейм щIы-
уэпс хъугъуэфIыгъуэхэр 
 хъумэнымкIэ и унэтIакIуэ 
 нэхъыщхьэ Кобяков Кон-
стантин. 

ШЭРЭДЖ  Дисэ.

ШыщхьэуIум и 30-м и ныб-
жьыр илъэс 80 ирикъуащ Къэ-
бэрдей-Балъкъэрым и къэрал, 
спорт IэнатIэхэм хэлъхьэныгъэ 
ин хуэзыщIа, Налшык къалэм 
и Iэтащхьэу, КъБР-м и Прези-
дентым и чэнджэщэгъуу илъэс 
куэдкIэ псэхьэлэлу лэжьа, фут-
болымкIэ ди «Спартак» коман-
дэр къыщызэрагъэпэщам япэ 
дыдэу хыхьахэм ящыщ зы, 
абы и капитану щыта, СССР-м 
спортымкIэ и мастер пщIэшхуэ 
зыхуэфащэ Сыжажэ Валерэ.

СЫЖАЖЭ Валерэ 1941 гъэм 
шыщхьэуIум и 30-м Плановскэ 
къуажэм къыщалъхуащ. Абы и 
адэ Хъусен 1939 гъэм советы-
дзэм и гъунапкъэхъу мэхэм 
 къулыкъу щищIэну ираджащ. 
1940 гъэм СССР-м и  ГБ-м  и 
 НК-м и Школ нэхъыщхьэм щIа-
гъэтIысхьащ. Сталин Иосиф и 
бжэм деж хъумакIуэу щытащ. 
1941 гъэм щэкIуэгъуэм и 7-м 
Мэз куу и Ут Плъыжьым щекIуэкIа 
парадым хэтри къалащхьэм и 
зыхъу мэжыныгъэр къызэзыгъэ-
пэщыным папщIэ зэхагъэува 
къа лэн пыухыкIа зиIэ мотострел-
ковэ бригадэу (ОМСБОН) къэрал 
унафэщIым езым и унафэм щIи-
гъэувам хэту Волоколам шоссем и 
лъэныкъуэмкIэ иунэтIащ.  Мэзкуу 
и Iэшэлъашахэм щекIуэкIа зэза-
уэр щигъэта нэужь, ОМСБОН-р  
тIасхъэщIэх еджапIэм ягъэ кIуащ 
бийм и щIы багъым диверсие 
лэжьыгъэ хэр зэрыгъакIуэкIым 
за уэлIхэр хуагъэ хьэзырыну. Ахэр 
зыбжа нэрэ Брянск мэзхэм щIа-
гъэтIысхьащ. А еджапIэм  Хъусен 
къыщыдеджащ тIасхъэщIэх 
 гъуэ зэджэ, Совет Союзым и ЛIы-
хъужь Кузнецов Николай. Абыхэм 
я егъэджакIуэу щытащ Судоп-
латов Павелрэ «Ар къыщыхъуар 
Ровнэ пэмыжыжьэут» тхылъыр 
зытха Медведев Дмитрийрэ. 

Сыжажэр апхуэдэу яхэтащ Ук-
ра инэм щыIэ гестапэм и унэр 
къэзыгъэуахэм, 1943 гъэм ар Те-
геран ягъэкIуащ «шэрджэс бза-
гуэ» хуэдэу. Абы и къалэнт Сталин 
Иосиф зыукIыну зыгъэхьэзыр-
хэр сэтей къищIыну. Сталинград 
зауэм иужькIэ ОМСБОН-м хэт 
цIыху 45-м я гъусэу Энгельс  къа-
лэм къыщыщIрагъэдзащ фа-
шист хэм я телъхьэ тIасхъэщIэхъ  
гупхэр ягъэкIуэдыну. Водолаз 
костюмхэр ящыгъыу ахэр Волгэ  
псым гъэпщкIуауэ зэпрыкIащ 
Iэщэр якIэрыщIауэ. Абы ехьэлIа 
операцэр фIы дыдэу зэфIэкIащ 
- зэрыпхъуакIуэхэм я телъхьэхэм 
и ныкъуэр ягъэкIуэдащ адрейхэр 
гъэр ящIащ. 

Дунейм тетыхукIэ Сыжажэ Хъу-
сен илъэсым тIэунейрэ Мэзкуу 
ирагъэблагъэу щытащ – накъы-
гъэм и 9-мрэ щэкIуэгъуэм и 
7-мрэ. 

Сэлэт лIыхъужьым и къуэ Сы-
жажэ Валерэ япэ классым 
Бахъ сэн къалэм 1948 гъэм 
щыкIуащ . КлассипщIыр къыщи-
ухар Налшык дэт курыт еджа-
пIэ №5-ращ. Школым щыщIэ-
са лъэхъэ нэм ар хуабжьу спор-
тым дихьэхыу щытащ: бокс, 
фут бол, атлетикэ псынщIэ. Мет-
рищэм къыщызэдэжэнымрэ жы-
жьэу лъэнымкIэ школым и чем-
пиону щытащ. ЕпщIанэ клас-
сым щIэсу лъэпощхьэпохэр 
къы зэранэкIыуурэ метри 110-м 
къыщызэдэжэнымкIэ Урысейм 
и школакIуэхэм я деж щекIуэкIа 
Спартакиадэм пашэ щыхъуащ. 

1958 гъэм Къэбэрдей-Балъ-
къэр  къэрал университетым и 
инженер-техникэ факультетым  
щIэтIысхьащ икIи ар 1963 гъэм 
ехъулIэныгъэкIэ къиухащ. А зэ-
маным Валерэ спортыр зэи 
IэщIыб ищIакъым. Ар КъБКъУ-м 
и командэ къыхэхахэм хэту фут-
бол, волейбол, баскетбол джэ-
гуащ. Абы къыдеджащ респуб-
ликэм имызакъуэу къэралым 
щыцIэрыIуэ цIыхухэу Сэхъу Вла-
димир, Къармокъуэ Хьэчим, 
Адыгэ Республикэм щыщ Хъу-
тIыжь Аслъэн. 

ЕджапIэм щIэсу 1959 гъэм 
ар ирагъэблэгъащ Налшык и 
«Спартак» футбол командэм. 
Еджэнымрэ дзэм къулыкъу щи-
щIэнымрэ зэпигъэу, пищэ-
журэ, Валерэ абы 1970 пщIондэ 
щыджэгуащ. 1968-1969 гъэхэм 
ар ирагъэблэгъащ къэралым 
и щIалэгъуалэ командэ къыхэ-
хам икIи зэIущIэ 12 абы хэту 
иригъэкIуэкIащ. А лъэхъэнэм 

 къриубыдэу Урысейм  и футбо-
лист нэхъыфI 11-м яхэ хуащ.  А 
псом я фIыгъэкIэ, 1970 гъэм на-
къыгъэм и 9-м «Динамо» стади-
оным футболист цIэрыIуэ Симо-
нян Никитэ абы къыщритыжащ 
«СССР-м спортымкIэ и мастер» 
бгъэхэIумрэ абы щыхьэт техъуэ 
тхылъымрэ. 

- Илъэс куэдкIэ сэ Налшык и 
«Спартак»-м и капитану сыщы-
тащ. А зэманым къриубыдэу си 
гъусэу зэIущIэ губгъуэм къихьащ 
футболист цIэрыIуэхэу Iэпщэ 
Александр, Алыдшев Анатолий, 
ТIащ Хьэсэнбий, Гогибедашвили 
Заур, Ещтрэч Владимир, Ильин 
Валерэ, Санэшокъуэ Владимир, 
Литвинов Борис, Давыдов Игорь, 
Лий Владимир, Шаповалов Ана-
толий, Туаев Къазбэч, Чистохва-
лов Юрий сымэ, нэгъуэщIхэми, - 
игу къегъэкIыж Сыжажэм. – Фут-
болым сыщыхэта лъэхъэнэхэр 
– ар илъэс насыпыфIэхэт, си хьэ-
лымрэ Iэпкълъэпкъымрэ зыпсы-
хьащ, ныбжьэгъугъэр зищIысыр 
къэсщIащ. АбыкIэ фIыщIэ яхуэ-
фащэщ си тренерхэу Седано-
вым, Суэтиным, Чембуридзе, Но-
виковым, Свирскэм, Чехра дзе, 
Котовым, Холодковым, Кирш 
сымэ. 

1970 гъэм къыщыщIэдзауэ Сы-
жажэ Валерэ унэ ухуакIуэ ком-
бинатым и мастеру, иужькIэ 
1973 гъэ пщIондэ прорабу щы лэ-
жьащ. А лъэхъэнэм къриубыдэу 
абы и нэIэ щIэту яухуащ фэтэр 
90 зыхэт унэ зыбжанэ, Головком 
и цIэр зезыхьэ уэрамым тет сы-
маджэщым и сабий гъэсапIэр, 
Стрелкэ щIыпIэм щыIэ сабий 
гъэ сапIэр, Эльбрус жылагъуэм 
дэт фэтэр 60 хъу псэупIэ унэр, 
«Грушевая роща»-м и пансиона-
тхэр, нэгъуэщIхэри. 

1973 гъэм, къалэ сымаджэщ 
№1-м и сабий къудамэр щау хуэм 
абы гу къылъитащ КПСС-м  и къалэ 
комитетым и япэ секретарь Гро-
мыкэ Николай икIи ухуэныгъэр 
зэфIэкIа нэужь ирагъэблэгъащ 
ухуэныгъэмрэ къалэ хозяйствэм-
кIэ къудамэм и инструктору. 

- Ар парт школыфI схуэхъуащ. 
Сэ а IэнатIэм сыщыпэрыува япэ 
махуэ дыдэм Громыкэ КПСС-м и 
ЦК-м лэжьапIэ ираджащ. АдэкIэ 
ди унафэщIу щытащ цIыху зэчи-
ифIэ, парт лэжьакIуэшхуэ Шин-
карёв Николай. Мэлбахъуэ Тим-
борэ и гъэсэн пажэм сэ фIыщIэ 
хузощI гъащIэм и дерс куэд къы-
зэ рызитам папщIэ, - игу къегъэ-
кIыж Сыжажэм. 

КъыкIэлъыкIуэу Валерэ IэнатIэ 
хъэхъуащ ПсэупIэ-коммуналь нэ 
хозяйствэмкIэ министрым и къуэ-
дзэ IэнатIэр. Ар ягъэуващ къу-
лыкъу нэхъыщхьэ къызрата уни-
верситетым къыщыдеджа  Сэхъу 
Владимир и пIэкIэ. Сыжажэм и 
псалъэхэм къызэрыхэщыжым-
кIэ, 1975-1985 гъэхэу а IэнатIэм 
щы пэрытар зэман хьэлъэу щы-
тащ. Ауэ, апхуэдэу щыт пэтми ар  
лэжьыгъэмрэ гъащIэмрэ зып-
сыхь IэнатIэт. А илъэсипщIым 
къриу быдэу абы и нэIэ щIэту 
лэ жьыгъэшхуэ зэфIагъэкIащ: 
Кыщ пэк къуажэм къыщыщIэд-
зауэ Налшык, Бахъсэн къалэхэм, 
Бахъсэнёнкэ, Дыгулыбгъуей жы-
лагъуэхэм псы зрикIуэ бжьамий-
хэр дашащ, троллейбус кIапсэ хэр 
яукъуэдиящ, къалащхьэм ко тель-
нэ зыбжанэ щаухуащ, Налшык, 
Тэрч къалэхэм, нэгъуэщIхэми 

псы хъумапIэхэр къыщызэра-
гъэпэщащ, республикэм и щIы -
налъэ псоми газ, электро къару, 
канализацэ, хуабэ энерге ти-
кэ хозяйствэмрэ коммуналь-
нэ  хозяйствэмрэ псэупIэр егъэ-
фIэкIуэнымрэ ехьэлIа IуэхущIа-
пIэхэр къыщызэIуахащ. 

1981 гъэм Сыжажэ Валерэ 
къы хуагъэфэщащ ГуащIэдэкIым 
и Бэракъ Плъыжь орденыр. 

- 1985 гъэм КПСС-м и обко-
мым и япэ секретарь Мэлбахъуэ  
Тимборэ и деж сриджащ. Абы 
махуипщI хуэдиз ипэ къихуэу 
унафэщIыр еплъащ ЖКХ-мкIэ 
министерствэм и унэщIэу езым 
и унафэкIэ Мэстафэ Владимир  
иригъэухуам. Мэлбахъуэр тIуми  
къыдэшхыдат а ухуэныгъэм 
щхьэ кIэ, абрагъуэIуэу едгъэу-
хуауэ  къилъытэри икIи ди къулы-
къухэм дытригъэкIыну жиIэри 
къыт хуэгубжьауэ щытащ. Воло-
дя  зыри пидзыжакъым, сэ сы-
къэпсалъэри жысIащ апхуэдэу 
къэхъумэ, си фIэфI дыдэу са-
бийхэр е «Спартак»-р згъэсэ-
ну сызэрыкIуэфынур. Ар къыпы-
дыхьэшхыкIри кIуэжащ, - жеIэж 
Сыжажэм. - Куэд дэмыкIыу 
Мэл бахъуэр къызоджэ. Пэжыр 
жысIэнщи, къызэшхыдэну  къы-
зэджа си гугъащ. Нэгъуд жэр  и 
натIэм дрейгъэкIуэтейри, зы-
къыс хуигъэзащ: «Сыт укъы-
зы теувы Iар Хъусен и къуэ Ва-
лерэ. Уи адэр апхуэдэу Iулыдж 
хэмылъу щытакъым, сэ ар фIыуэ 
сцIыхуащ».  «Сэ, Тимборэ Къу-
батиевич, пэжыр жысIауэ аращ, 
партым дызэригъэсам хуэдэу», - 
жэуап изотыж сэ абы. Зы дакъи-
къэ хуэдизкIэ зыри жимыIэу щы-
сри, зэуэзэпсу и макъым зри-
гъэIэту жеIэ: «Партым и къалэ 
комитетым, ещанэ къатым кIуэи, 
етIуанэ секретарым и пэшыр 
убыд икIи узэрыщытым хуэдэу 
жы джэру, пэжыныгъэ пхэлъу 
лажьэ. ЕхъулIэныгъэ уиIэну!». 

ИлъэсиплIкIэ Шинкарёв Нико-
лай, адэкIэ, дызэрыцIыкIурэ си 
ныбжьэгъу, Губин Геннадий и 
гъусэу сызэрылэжьа илъэсхэр 
хуэунэтIауэ щытащ промышлен-
нэ предприятэхэм я щытыкIэр 
зэтегъэувэжыным. 

Мэлбахъуэ Тимборэ и пIэкIэ 
обкомым и япэ секретару къа-
гъэкIуат Елисеев Евгений. 1989 
гъэм абы и деж сыкъриджащ 
икIи си адэ-анэм, си унагъуэм, си 
псэупIэр зыхуэдэм къыщIэупщIэу 
щIидзащ. Сэ абы жесIащ пэ-
шищ хъу фэтэрым цIыхуих ды-

зэрыщыпсэур. А щIэупщIэныгъэ-
хэр щIригъэкIуэкIыр къызгуры-
Iуэртэкъым. АдэкIэ псори наIуэ 
хъужащ – нэхъапIэIуэкIэ тIэуней-
рэ абы къысхуигъэлъэ гъуауэ щы-
тащ къалэ исполкомым и уна-
фэщI къулыкъур, ауэ сэ здатэ-
къым. Иджы абы нэхъ тригъэ-
чыныхьу жиIащ: «Ноби аргуэру 
къыпхуэзгъэлъэгъуа IэнатIэм уе-
лъэ пауэмэ, фэтэр нэхъ ин къуез-
гъэтынукъым (а зэманым си чэ-
зур къэсауэ япэ дыдэу спискэм 
ситт)». Арати, къулыкъум арэ-
зы сытехъуащ. А лъэхъэнэм 
къа лэ исполкомым и унафэщIу 
лажьэр Хъурей Феликст, ауэ ар 
зэрыIукIымкIэ заявленэ итхакIэт, 
- игу къегъэкIыж Сыжажэ Вале-
рэ.

Дапхуэдизу къулыкъу лъагэ-
ми икъукIэ хьэлъэщ икIи жэ уап-
лыныгъэшхуэ зыпылъщ къа-
лэ унафэщIу ущытыныр. Сы-
жа жэ Валерэ я пашэу абы 
къы дэлэжьахэми къаруушхуэ 
халъ хьащ къалэдэсхэм я щыты-
кIэр егъэфIэкIуэным. Псом хуэ-
мыдэу щIэгъэкъуэнышхуэ ягъуэ-
тащ зи Iуэху хуэмыщIауэ псэухэм, 
зауэмрэ лэжьыгъэмрэ и ветеран-
хэм, унагъуэшхуэхэм, сымаджэ-
хэм, псом япэрауэ, сабийхэм. 

Къалэдэсхэм гугъуехь куэд да-
шэчащ псы ежэхыпIэ бжьамий-
хэр щыдалъхьэ лъэхъэнэм. Ауэ 
ар щымыIамэ иджыпсту сыт 
хуэдэ щытыкIэт уэшх нэужьым 
къалэдэсхэр зэрыхуэнур? Сы-
жажэм Франджым къриша 
пхъэн кIий идзыпIэ цIыкIухэм 
хуэдэ щэ бжыгъэхэр къалэ кIуэ-
цIым дагъэуващ, розэу 1 мелуа-
ным щIигъу хасащ, нэгъуэщI-
хэри зэфIагъэкIащ. Мыр цIыкIу-
цIыкIуу зэхэт, зэ еплъыгъуэкIэ 
мыхьэнэшхуэ зимыIэ Iуэхугъуэу 
къыпщыхъу щхьэкIэ, къызэщIэ-
къуауэ ухэплъэжым, икъукIэ лэ-
жьыгъэ купщIафIэщ, къарууш-
хуэрэ зэманрэ зытекIуадэщ. 

Къалэ унафэщIым къыкIэлъы-
кIуэу Сыжажэ Валерэ ирагъэблэ-
гъащ КъБР-м и Президент КIуэ-
кIуэ Валерэ и чэнджэщэ гъуу. 
Абы и пщэ къыдэхуащ узын-
шагъэр хъу мэныр, щэнхабзэр, 
егъэджэныгъэр, физкультурэмрэ 
спортымрэ. Абы зэрыщылэжьа 
илъэситхум Сыжажэм къигъэ-
сэбэпащ нэхъапэIуэкIэ зыIэри-
гъэхьа Iэзагъыр. 

- Сэ куэдрэ срихьэлIащ КIуэ-
кIуэ Валерэ и пэшым щригъэ-
кIуэкIа зэIущIэхэм. Абы и деж 
къыщIыхьэрт къулыкъу зэ мы-
лIэу жьыгъуэ зыIыгъ куэд. А 
зэIу щIэхэр зэрекIуэкIыу щытар 
псалъэ кIэ къыпхуэмыIуэтэжынщ. 
Сэ срихьэлIакъым апхуэдиз 
акъы лыфIагъэ, хуабагъэ, гуа-
пагъэ зыбгъэдэлъ цIыху, - къеIуэ-
тэж Сыжажэм. – Языныкъуэхэм 
абы и деж къыщIыхьэрт дэ  тIуми 
фIыуэ дымылъагъу цIыхухэр, 
ауэ   зэIущIэ нэужьым я нэпсхэр 
къызэпижыхьауэ къыщIэкIыжхэр 
икIи щэхуу сэ къызжаIэрт: «Сэ 
абы фIыуэ сыкъимылъагъу  си 
гугъащ, сыту сыщыуат!» Ахэр 
езгъэ жьэжырт, пэшым сыкъы-
щIыхьэжырти КIуэкIуэм сеуп-
щIырт: «Дауэ  апхуэдэу ущытыф, 
ар плъагъу  хъур къым уэ?» Абы 
и жэуапу къызитыжырат: «Сэ 
сыполи тикщ, си шэнтжьейм къ-
итIысхьи къыбгурыIуэнущ си по-
литикэр».

ГъэщIэгъуэн куэд дыдэ къэ-

 «Спартак-Налшык» (Налшык) – «Легион Динамо» 
(Мэхъэчкъалэ) – 1:1 (1:0). Налшык. «Спартак» стадион. 
ШыщхьэуIум и 29-м. ЦIыхуи 150-рэ еплъащ. 

Судьяхэр: Фалов (Мэзкуу), Тройненков (Калугэ), Багда-
саров (Владикавказ). 

«Спартак-Налшык»: Антипов, Сындыку, Шумахуэ З. (Дэ-
хъу, 75), Ольмезов, Шумахуэ И., КIэдыкIуей, Багъэтыр 
(Бэч бо, 62), Торосян (Къумыкъу И., 76), Хьэшыр, Ашуев 
(Бахъсэнокъуэ, 75), Бажэ. 

«Легион Динамо»: Магомедов Ал., Дубухов, Мальсагов 
(Муртазалиев, 53), Салахетдинов (Идрисов, 67), Гасанов, 
Абдулхамидов, Нурахмедов (Вагабов, 54), Курбанов (Бита-
ров, 84), Панаев, Удунян, Магомедов Р.

Топхэр дагъэкIащ: Хьэшырым, 5 (1:0). Магомедов Р., 70 
(1:1). 

Дагъуэ къыхуащIащ: Магомедов Р., Салахетдиновым, 
Ид рисовым, Бажэм.

Зырыз-тIурытIурэ къагъэзэж «Спартак-Налшыкым» нэ-
хъапэм щыджэгуахэм. ЯпэщIыкIэ къэкIуэжащ Мэзкуу и 
«Торпедо»-м илъэскIэ зыкъыщызыгъэлъэгъуа гъуащхьэ-
хъумэ Сындыку Темыркъан. АдэкIэ къахыхьэжащ гупым и 
капитану щыта Бажэ Амир. Иджы дигъэгуфIащ Хьэшыр 
Алан. Дон Iус Ростов и командэм зэрыхыхьэрэ мазэ фIэкIа 
дэмыкIауэ блэкIа зэхьэзэхуэм ди гъуащхьауэ нэхъыфIу 
щыта щIалэщIэр къытхыхьэжащ. 

Хьэшыр Алан къазэрыкIуэжам «Спартак-Налшыкым» 
щыджэгухэм я гукъыдэжыр къызэриIэтар нэрылъагъу 
хъуащ  Мэхъэчкъалэ къикIа «Легион Динамо»-м вэсэма-
хуэ драгъэкIуэкIа зэIущIэм зэрыщIидзэу. Езы щIалэми да-
мэ къытекIам хуэдэт. Джэгум ирагъажьэри дакъикъитху 
дэкIауэ арат Алан бжыгъэр къыщызэIуихам! АдэкIи абы и 
къару псори зэIущIэм хилъхьащ.

Урысей Федерацэм и кубокыр къэхьыным ехьэлIауэ 
иджыблагъэ зэхаубла зэхьэзэхуэм махуищ ипэкIэ джэгу-
гъуэ гугъу къыщезыхьэлIа «Легион-Динамо»-р нэхъ зэре-
шар нэрылъагъут. АрщхьэкIэ ерыщагъ ин зыхалъхьэри, 
Налшык зы очко нэхъ мыхъуми ирашащ. А командэр мы 
зэхьэзэхуэм зэкIэ зыми къыщыхигъэщIэфакъым, блэкIа-
ми я хьэрхуэрэгъухэм ар къазэрехъулIар зэ закъуэрэщ. 

Абы щыгъуэми ди щIалэхэр текIуэныгъэм куэдкIэ нэхъ 
пэгъунэгъуащ. АбыкIэ сэбэп къыхуэхъуфыну щытащ и 
ныбжьыр илъэс 33-м иту япэ дыдэу «Спартак-Налшыкым» 
иджы хагъэхьа Бэчбо Мурат. Къэбэрдей-Балъкъэрым то-
пджэгум щыдихьэххэм ар фIы дыдэу яцIыху, республикэм 
и чемпионатым и гъуащхьауэ нэхъ Iэзэхэм яхэту илъэс зыб-
жанэ хъуауэ къызэрекIуэкIым къыхэкIыу. Псыкуэд къуа-
жэм щыщ щIалэм топ джэгуным зыщыхуи гъэсар Нарт-
къалэ дэт сабий-ныбжьыщIэ спорт школырщ. И япэ балигъ 
командэу щытар Урысей Федерацэм и ещанэ дивизионым 
щыджэгу «Аруанращ». ИужькIэ Бахъсэн и «Автозапчасть»-
м хэту республикэм и чемпион,  гъуащхьауэ нэхъыфI 
 хъуащ. БлэкIа илъэситIым Бажэ Амир дэщIыгъуу Иорда-
нием и «Аль-Ахли», «Аль-Акабэ» командэхэм щыджэгу-
ащ икIи а къэралым и гъуащхьауэ нэхъ Iэзэхэм яхыхьэну 
хузэфIэкIащ. Васэпшыхь «Спартак» стадионым ди гупым 
и фащэр щыгъыу япэу къыщихьам къызэхуэсахэр абы Iэ-
гуауэшхуэкIэ IущIащ. Мурат занщIэу джэгум жыджэру 
хыхьащ икIи топ дигъэкIыну тIэунейрэ Iэмал гъуэзэджэхэр 
иIащ. Бетэмал, зэкIэ къехъулIакъым, арщхьэкIэ нэрылъа-
гъущ «Спартак-Налшыкым» къызэрыхуэсэбэпынур. 

Иджы щыгъуазэ фыхуэтщIынщ Урысей Федерацэм фут-
болымкIэ и етIуанэ дивизионым и Япэ гупым щекIуэкI 
зэхьэзэхуэм и зи чэзу джэгугъуэм кърикIуа бжыгъэхэм: 
«Форте» (Таганрог) - «ТIуапсы» (ТIуапсы) - 3:0, «Дина-
мо» (Мэхъэчкъалэ) - «Ротор-2» (Волгоград) - 2:0, «Куба-
нь-Холдинг» (Павловск) - СКА (Дон Iус Ростов) - 1:2, «Чай-
ка» (Песчанокопскэ) - «Биолог-Новокубанск» (Прогресс) - 
2:1, «Дружба» (Мейкъуапэ) - «Черноморец» (Новороссий-
ск) - 0:1.

«Анжи» (Мэхъэчкъалэ) – «ЕсэнтIыгу» (ЕсэнтIыгу), «Ала-
ния-2» (Владикавказ) – «Динамо» (Ставрополь) зэIущIэхэр 
нэхъ иужьыIуэкIэ зэхэтащ. 

КъыкIэлъыкIуэ джэгугъуэр «Спартак-Налшыкым» фо-
кIадэм и 4-м Псыхуабэ къалэм щригъэкIуэкIынущ. Абы ди 
щIалэхэр щаIущIэнущ щIыпIэ «Мэшыкъуэ-КМВ»-м.

 ХЬЭТАУ Ислъам.

хъуащ  а лъэхъэнэм. Ауэ зы Iуэху-
гъуэ утемыпсэлъыхьыу къэб гъа-
нэ хъунукъым. 

- 1993 гъэм Налшык и «Спар-
так»-м и джэгукIэр щIагъуэ ды-
дэтэкъым. КIуэкIуэ Валерэ чэн-
джэщэгъум и къулыкъум теу-
хуауэ къыщызэпсалъэм абы 
къыс хурибжэкIащ си нэIэ щIэты-
ну унэтIыныгъэхэр, ауэ спор-
тым теухуауэ зы псалъи хэт-
тэкъым, - игу къегъэкIыж Сы-
жажэм. – Сэ абы жэуап изотыж: 
«Сэ сыухуа кIуэщ, нэхъапэм сыс-
портсменащ, ауэ унэтIыныгъи-
тIым къищынэмыщIауэ, адрей-
хэр си нэIэ щIэтщ. Сэ сыхуейт си 
мыIуэхум сы хэмыхьэу фIыуэ сла-
гъу  лэ жьы гъэм зестыну, «Спар- 
так»-м и унафэщIу сыщытынут». 
«Сэ нэхъ спэгъунэгъуу ущыты-
ну сыхуейщ дызэрыцIыкIурэ ды-
зэрызэрыцIыхум папщIэ. Ухуей-
мэ, ЖКХ-мкIэ министру кIуэ е 
ухуэ ныгъэмкIэ министру. Нэхъ 
къапщтэмэ, Министрхэм я Сове-
тым и унафэщIым и къуэдзэу?» 
Сэ жэуап естыжащ: «Хьэуэ, ЖКХ-
мрэ къалэ гъэзэщIакIуэ комите-
тымрэ унафэщIу сызэрыщыIам-
кIэ срикъуащ». Ар къыпыгуфIыкI-
ри жиIащ: «Уэрэ сэрэ дыцIыху 
къынтIэсынтIэкъым, аращи, нэ-
хъапэIуэкIэ къезбжэкIа уи нэIэ 
щIэтыну унэтIыныгъэхэм физ-
культурэмрэ спортымрэ хыдо-
гъэхьэ. Пщэдей лэжьапIэ къы-
дэкI, дызэгурыIуакъэ? Дызэгуры-
Iуащ, еуэ, уи «Спартак»-р лигэ 
нэхъ ищхьэм хэшэ».

1994 гъэм «Спартак»-р зыхэт 
гупым ещанэ увыпIэр щиубы-
дащ, къыкIэлъыкIуэ илъэсым япэ 
лигэм хыхьащ. АбыкIэ фIыщIэ 
яхуэфащэщ КIуэкIуэ Валерэ, Къ-
ущхьэ Iэмырхъан, Батырбеков 
Ахъмэт, Къуэдзокъуэ Мухьэмэд, 
Кокорин Николай, тренер нэ-
хъыщхьэ Синицин Борис, коман-
дэм щыджэгуа дэтхэнэ зыми. 

1998 гъэм Сыжажэм къыхуа-
гъэлъэгъуащ КъБР-м и Пенсэ 
фондыр и унафэм щIигъэувэну, 
ауэ, идакъым а зэманым абыхэм 
теухуауэ уголовнэ Iуэху къаIэтати. 
Ар щымыхъум КIуэкIуэм ар пэри-
гъэуващ КъБР-м Медицинэ стра-
хованиемкIэ фондым и унафэщI 
къулыкъум. 

- А лъэхъэнэм ирихьэлIэу фон-
дым и коллективыр IэщIагъэлI 
нэсхэмкIэ зэхэгъэуват. АбыкIэ 
фIыщIэ хуэфащэщ си япэкIэ лэ-
жьа, пщIэшхуэ зыхуэсщI Лъэпщо-
къуэ БетIал, - жеIэ Валерэ. – А 
гупым си ныбжьыр илъэс 65-рэ 
ирикъуху садэлэжьащ. 2003 гъэм 
Урысейм и Фонд нэхъыфIищым 
дыхыхьащ, 2005 гъэм къэралым 
пашэ дыщыхъуащ. 

Гуапэу сигу къокIыж Налшык и 
къалэ советым сыщылэжьа зэ-
манри. 90 гъэхэр лъэхъэнэ хьэ-
лъэу щытащ, республикэр мафIэ-
сым хыхьэным зымащIэщ иIэ-
жар, ауэ КIуэкIуэ Валерэ и губзы-
гъагъымрэ, Совет Нэхъыщхьэм 
и депутатхэм, республикэм щып-
сэу лъэпкъхэм я зышыIэныгъэм-
рэ я фIыгъэкIэ щытыкIэр зэпIэ-
зэрыт хъужащ. ФIыщIэ яхузощI  
Совет Нэхъыщхьэм, КъБР-м и 
Пар ламентым и унафэщIхэм, 
де путатхэр гуапэу къызэрысху-
щытам къыхэкIыу.

Иужьрей илъэсхэм Сыжажэр 
лэжьащ «Капитал – медицинэ 
страхованиемкIэ» компанием 
Ип щэ Федеральнэ щIыналъэм 
щиI э и къудамэм и унафэщIым 
и чэнджэщэгъуу, Налшык къалэ 
администрацэм и тхьэмадэми 
чэнджэщэгъуу. Ди республикэм 
и къалащхьэм ПсэупIэ-комму-
нальнэ хозяйствэмкIэ и управ-
ленэм и унафэщIым и къуэдзэу 
лэжьащ.

Къэралми республикэми пщIэ 
лъагэ къыхуащIащ Сыжажэм и 
псэемыблэж лэжьыгъэм. Абы 
къыхуагъэфэщащ ГуащIэдэкIым 
и Бэракъ Плъыжь орденыр, 
«Хэ ку зауэшхуэм ТекIуэныгъэр 
къызэрыщытхьрэ илъэс 20 ирокъу» 
медалыр, КъБР-м и Президен-
тым и ЩIыхь тхылъыр. 2001 гъэм 
къыфIащащ «Къэбэрдей-Балъ-
къэрым и цIыхухэм социальнэу 
къащхьэщыжынымкIэ щIыхь зи-
Iэ и лэжьакIуэ» цIэ лъапIэр. Ар 
экономикэ щIэныгъэхэм я канди-
датщ, «ЭкологиемкIэ, цIы хумрэ 
дыкъэзыухъуреихь дунейрэ я 
шынагъуэншагъэмкIэ дунейпсо 
академием» (МАНЭБ) и член-
корреспондентщ. 

Сыжажэ Валерэрэ абы и щхьэ-
гъусэ Аллэрэ зэдапIащ зыкъуэрэ 
зыпхъурэ. Адэ-анэр абыхэм ягъэ-
гуфIащ къуэрылъхухэмкIэ, пхъу-
рылъхухэмкIэ, пхъурылъхухэм 
я быныжхэмкIэ. Илъэс куэдкIэ 
узыншэу Тхьэм къащхьэщигъэт 
дыгъуасэ зи ныбжьыр илъэс 80 
ирикъуа я нэхъыжьыфIыр.

ЖЫЛАСЭ Замир.

80

Сыжажэ Валерэ ипэкIэ Налшык къалэм и унафэщIу 
лэжьа Хъурей Феликсрэ бэнакIуэ цIэрыIуэ Къуэдзокъуэ 
Анатолэрэ ядэщIыгъуу.

Ди гуи ди пси къыб-
гъэдэкIыу дохъуэхъу  
щIэблэр къарууфIэу  къэ-
гъэхъунымкIэ и ехъулIэ-
ныгъэхэм адэ кIи къы-
пищэну, узыншагъэр и 
бэу, и мурадыфIхэр зри-
гъэхъулIэрэ унагъуэ насы-
пым щымыщIэу илъэс 
куэдкIэ тхуэпсэуну, адыгэ 
лъэпкъым къытхуэщхьэпэ-
ну!

Зеикъуэ къуажэ адми-
нистрацэм, Бахъсэн ра-

йон администрацэм, 
ХьэфIыцIэ лъэпкъым къа-

бгъэдэкIыу.

Урысей Федерацэм щIыхь зиIэ и  тренер, 
атлетикэ хьэлъэмкIэ спортым и мастер 

ХьэфIыцIэ Мухьэмэд Лъостэнбий и къуэм 
и ныбжьыр илъэс 60 ирикъуащ. 


